
1924 ГЪЭМ И МЭКЪУАУЭГЪУЭ МАЗЭМ И 1 ЛЪАНДЭРЭ КЪЫДОКI

ФИФI ФЫМЫГЪЭПУД, ФИ IЕЙ ФЫМЫГЪЭПЩКIУ

УФ-м и Правительствэм и Унафэ-
щIым и къуэдзэ Хуснуллин Марат мэ-
лыжьыхьым и 22-м Москва щри-
гъэкIуэкIащ Урысей Федерацэм и Пра-
вительствэм щIыналъэ зыужьыны-
гъэмкIэ и комиссэм и президиумым и 
зэIущIэр. «Псы къабзэ» лъэпкъ проек-
тым щыубзыхуахэр 2021 гъэм респуб-
ликэм зэрыщагъэзащIэм, 2022 - 2024 
гъэхэм зэфIагъэкIыну лэжьыгъэхэм я 
проект-сметэ тхылъхэр зэрагъэхьэзыр 
щIыкIэм теухуауэ зэхуэсым къыщып-
сэлъащ КъБР-м и Iэтащхьэ КIуэкIуэ 
Казбек.

КЪАПЩТЭМЭ, КIуэкIуэ Казбек и къэп-
сэлъэныгъэм къыщыхигъэщащ дызэрыт 
илъэсым республикэм цIыхухэр псыкIэ 
къызэгъэпэщыным хуэгъэпса объект 19 
зэрыщаухуэнур, псори зэхэту километр 
63-кIэ псыр зэрызэбграшынур, псы 
 къы щIэшыпIэщIэу плIы зэращIынур, 
лэжьыгъэ псоми сом мелуани 128-рэ 
хуэзэу. «Мы зэманым ухуэныгъэ 14-м теу-
хуа зэгурыIуэныгъэхэр зэращIылIакIэщ 
икIи лэжьыгъэхэм щIадзащ, объекти п-
лIым ятеухуа зэгурыIуэныгъэхэр зэман 
гъунэгъум зэраухылIэнущ, - къыхигъэ-
щащ абы. - 2020 гъэм республикэм псыр 
щызэбгрышыным хуэунэтIа ухуэныгъэу 
32-рэ щрагъэкIуэкIащ, километр 73-м 
бжьамийхэр щызэбграшащ, псы къы щIэ-
шыпIэщIэу 11 щаубрууащ, псори зэхэту 
сом мелуани 145-рэ хуэзэу. А ахъшэр 
щIыналъэм къыхущIагъуауэ щытащ  УФ-м 
и Правительствэм и УнафэщIым и къуэ-
дзэм къалэн зэращищIам ипкъ иткIэ. 
«Псы къабзэ» къэрал проектым хыхьэу 
ухуэ ныгъитI 2019 гъэм ящIауэ щытащ». 
Жьы дыдэ хъуа бжьамийхэр щызэра-
хъуэкIа жылэхэм щыпсэу цIыху мин 20-м 
щIигъу зэфэн псы къабзэкIэ къызэрагъэ-
пэ щынущ. КъБР-м и Iэтащхьэм Хуснул-
лин Марат фIыщIэ хуищIащ цIыхухэр 
псы кIэ къызэгъэпэщыным и IуэхумкIэ зэ-
рызакъыщIигъэкъуам папщIэ.

КIуэкIуэ Казбек апхуэдэуи и гугъу 
ищIащ дызыхуэкIуэ илъэсхэм цIыхухэр 
псыкIэ къызэгъэпэщыным хуэгъэза 
 ухуэ ныгъэщIэу 71-рэ зэрырагъэкIуэ кIы-

нум, абыхэм я проект-сметэ тхылъхэр 
зэрагъэхьэзырам. «Псы къабзэ» лъэпкъ 
проектыр ягъэзэщIэнымкIэ муниципа-
литетхэм защIэдгъэкъуэныр дэ хабзэ 
тхуэхъуащ икIи илъэситIым къриубыдэу 
абыхэм сом мелуанищэм щIигъу яхуэ-
дутIыпщащ, проект-сметэ тхылъхэр ягъэ-
хьэзырын папщIэ. Проект псори къэрал 
къэпщытэныгъэхэм пхыкIащ икIи гъэ-
зэщIэным хуэхьэзырщ». КъБР-м и Iэта-
щхьэм и докладым апхуэдэуи къыщы-
теувыIащ ущыпсэуну дзыхьщIыгъуэджэ 
хъуа унэхэм цIыхухэр къыщIэгъэIэпхъу-
кIыным хуэгъэза программэр пхыгъэ-
кIыным и Iуэху зыIутми: 2021 гъэм и мэ-
лы жьыхьым ирихьэлIэу къата бжыгъэхэм 
ятепщIыхьмэ, 2020 - 2021 гъэхэм къриу-
быдэу псэупIэ зратын хуейхэм ящыщу 
унэщIэхэм ягъэIэпхъуащ цIыхуи 164-рэ, 
210-м щыщу.

Хуснуллин Марат къыхигъэщащ «Къа-
лэр ущыпсэуну тынш щIыныр» щIыналъэ 
проектымрэ «Шынагъуэншэ икIи фIагъ 
лъагэ зиIэ автомобиль гъуэгухэр» лъэпкъ 
проектымрэ хыхьэ зэгурыIуэныгъэ псо- 
ри зэрызэращIылIар. А проектхэм япкъ 
иткIэ Къэбэрдей-Балъкъэрым 2021 гъэм 
зэIузэпэщ щащIыну я мурадщ цIыху 
зэхуэсыпIэ 33-рэ фэтэр куэд зыхэт унэ -
хэм я пщIантIэу 89-рэ, псори зэхэту сом 
мелуан 237-рэ текIуадэу. Зыхуей хуагъэ-
зэнущ е зэрагъэпэщыжынущ гъуэгу ки-
лометри 114-м щIигъу, псоми зэхэту сом 
мелард 1,7-рэ текIуадэу. Гъуэгухэр ухуэ-
ным хуэгъэза лъэпкъ проектыр щагъэ-  
защIэм къыдагъэхуащ сом мелуан 12, 
ахэр хуаутIыпщынущ нэгъуэщI гъуэгухэр 
зэ Iузэпэщ щIыным.

УФ-м и Правительствэм и УнафэщIым 
и къуэдзэр республикэм щызэфIагъэкI 
лэжьыгъэхэм арэзы техъуащ: «Псори 
тэмэму йокIуэкI. Мыр щапхъэу къэбгъэ-
лъагъуэ хъунущ: щIыналъэ нэхъ къулей-
хэм ящымыщми, я Iуэху зэпэщу ирагъэ-
кIуэкIыф, мылъкур тэмэму къагъэ сэ-  
бэп. ФIыщIэ фхузощI фи лэжьыгъэм 
 папщIэ».

КъБР-м и Iэтащхьэмрэ
Правительствэмрэ я

пресс-IуэхущIапIэ.

КIуэкIуэ Казбек мэлыжьыхьым и 20-м ири-
гъэкIуэкIащ «муниципальнэ сыхьэт». Муници-            
пальнэ зэгухьэныгъэхэм я Iэтащхьэхэм щIыгъуу 
абы щытепсэлъыхьащ зи чэзу Iуэхухэм.

ЛЪЭПКЪ, щIыналъэ проектхэр районхэм гъэзэщIа 
зэрыщыхъум теухуауэ абы къыщыпсэлъащ КъБР-м и 
Правительствэм и УнафэщI Мусуков Алий. Абы зэры-
жиIамкIэ, мы зэманым ирихьэлIэу и кIэм нэсащ 
лъэпкъ проектхэм ятеухуа зэгурыIуэныгъэхэр зэ-
щIылIэныр, языныкъуэ лэжьыгъэхэми щIадзащ икIи 
ягъэува пIалъэхэм изагъэу ирагъэкIуэкI. Ухуэныгъэ 
зыбжанэм цIыху щхьэхуэхэр еувэлIащ. КIуэкIуэ Казбек 
къытеувыIащ узыншагъэр хъумэн IэнатIэм щыщу 
цIыхухэр япэщIыкIэ зэкIуалIэ IуэхущIапIэхэм я лэжьы-
гъэр егъэфIэкIуэным теухуа Iуэхум. Премьер-мини-
стрым абы теухуауэ жиIащ поликлиникэхэр зэгъэ-
пэщыжыным хуэгъэпса зэгурыIуэныгъэ 11 зэры зэра-
щIылIар, иджыри тIум зэман гъунэгъум Iэ зэрытра-
дзэнур. Аушыджэр къуажэм амбулаторэ щыухуэным 
яужь ихьащ, езанэ сабий поликлиникэр зэгъэ-
пэщыжыным теухуа проектым къыщыгъэлъэгъуахэр 
зэпалъыт - а ухуэныгъэхэм ехьэлIа лэжьыгъэхэр 
 илъэситIым къриубыдэу зэфIагъэкIын хуейщ. «Къа-
лэр ущыпсэуну тынш щIыныр» щIыналъэ проектыр 
ягъэзащIэкIэрэ, республикэм и муниципальнэ зэ-
гухьэныгъэ 40-м зыхуей щыхуагъэзэнущ цIыху зэ-
хуэсыпIэ 33-рэ фэтэр куэд зыхэт унэхэм я пщIантIэу 
89-рэ. «Псы къабзэ» проектым хыхьэу ягъэзэщIэну 
 зэгурыIуэныгъэ 14 зэращIылIащ. Абыхэм япкъ иткIэ 
зэ рагъэпэщыжынущ, щIэуэ яухуэнущ жылэхэр псыкIэ 
къызэзыгъэпэщыну IуэхущIапIэхэр, иджыри объек-
типлIым теухуа зэгурыIуэныгъэ зэращIылIэну яужь 
итщ. Лъэпкъ проектхэр гъэзэщIэнымкIэ яхузэфIэ-
кIахэр къыщызэщIакъуэжым, республикэм и Iэта-
щхьэм пщэрылъ ящищIащ 2020 гъэм зи ухуэныгъэ-
хэр зэфIэкIа объектхэр муниципалитетхэм я мылъкум 
хэгъэхьэным, абыхэм егъэбыдылIэным хуэунэтIа 
лэжьыгъэр щIагъэхуэбжьэну.

КIуэкIуэ Казбек апхуэдэуи къиIэтащ цIыхухэм му-
ниципальнэ Iуэхутхьэбзэхэр зэрыхуащIэ щIыкIэм, абы 
и фIагъым епха Iуэхур икIи муниципалитетхэм я ад-
министрацэхэм я Iэтащхьэхэм яхуигъэуващ а унэ-
тIыныгъэмкIэ ирагъэкIуэкI лэжьыгъэр къапщытэну, 
цIыхухэр зыщIэупщIэхэр фIагъ яIэу хуащIэну. Респуб-
ликэм и Iэтащхьэм къыхигъэщхьэхукIащ Урысейм и 
Президентым пщэрылъ къащищIахэр. Абыхэм зэры-
щыубзыхуамкIэ, гъэзэщIакIуэ властым и органхэм я 
лэжьыгъэм и фIагъым и пщалъэу щытынур хуащIэ 
IуэхутхьэбзэмкIэ цIыхухэр арэзы хъунырщ. Мы Iуэхур 
щызэпкърахым республикэм и Iэтащхьэм щхьэхуэу 
къыхигъэщащ еджапIэхэм сабийхэр зэрыщагъашхэм 
ехьэлIа Iуэхухэр икIи администрацэхэм я Iэтащхьэ-  
хэм къалэн ящищIащ а лэжьыгъэм зэпымыууэ я нэIэ 
трагъэтыну: «ФыкIэлъыплъ ерыскъыпхъэу къащэхур 
зыхуэдэм, муниципальнэ егъэджэныгъэ IуэхущIапIэ-
хэм я унафэщIхэм фадэлажьэ. Сабийхэр къэуат 
зыщIэлъ ерыскъыкIэ къызэгъэпэщыныр, школхэм 
 хабзэ щIэлъыныр фи къару къихьынущ икIи абыкIэ 
жэуап фохь. Набдзэгубдзаплъэу факIэлъыплъ а 
Iуэхухэм».

КъБР-м и Iэтащхьэмрэ
Правительствэмрэ я пресс-IуэхущIапIэ.

Къэбэрдей-Балъкъэр Республикэм 
щIыпIэ унафэр зезыгъакIуэ и органхэм 
къыщахьа ехъулIэныгъэфIхэмрэ илъэс 
куэд хъуауэ хьэлэлу зэрылажьэмрэ 
 п ап щIэ Къэбэрдей-Балъкъэр Республи-
кэм и ЩIыхь тхылъыр етын:

Алъкъащ Виталий Мухьэмэд и къуэм 
- Тэрч муниципальнэ щIыналъэм щыщ 
Дей къуажэм и щIыпIэ администрацэм и 
Iэтащхьэм

Атакуев Руслан Алий и къуэм - Iуащ-
хьэмахуэ муниципальнэ щIыналъэм и 
щIыпIэ администрацэм и Iэтащхьэм и 
к ъуэдзэм

Рабани Нинэ Алексей и пхъум - Май 
муниципальнэ щIыналъэм щыщ Ок-
тябрьскэ къуажэм и Iэтащхьэм

 Хьэгъэжей Руслан Мухьэмэд и къуэм 
- Шэджэм муниципальнэ щIыналъэм 
щIыпIэ унафэр зегъэкIуэнымкIэ и Сове-
тым и унафэщIым и къуэдзэм.

Къэбэрдей-Балъкъэр Республикэм и 
Iэтащхьэ     
                                       КIУЭКIУЭ Казбек

Налшык къалэ
2021 гъэм мэлыжьыхьым и 20-м
№42-УГ

Псалъэм къикIыр

Адыгей жьабзэм «быракъ», 
къэбэрдей жьабзэм «бэракъ» жаIэу 
хэт псалъэр зэрымыадыгэбзэр 
наIуэщ. Абы и пIэкIэ адыгэ псоми 
ди зэхуэдэу зетхьэр «нып» псалъэр 
аращ.

Адыгей жьабзэмкIэ «ны» жиIэмэ, 
«анэ» жиIэу аращи, «нып» псалъэм 
си гум къигъэкIыр анэрщ, хэкурщ, 
 Хэ ку-анэр псом нэхърэ зэрынэхъа-
пэрщ, зэрынэхъ лъапІэрщ. 

Нып жыхуаIэр, нобэ зэрыгурыIу э-
гъуэщи, щэкIым къыхэщIыкIа къэ-
рал дамыгъэу аращ. Къэралым и 
паспорт пэлъытэщ ар, ущеплъкIэ 
зей щIыналъэр, лъэпкъыр къри п-
цIыхуу. Ауэ лъэпкъхэми нып зиІэ 
яхэтщ. Мис дэ ди адыгэ ныпри 
лъэпкъ ныпщ. 

 
И къежьапIэр

Абы и тхыдэр тIууэ зэщхьэщыпх 
 хъунущ: ижь дыдэрей лъэ-
хъэнэхэмрэ иджырей ныпхэм я къе-
жьапIэмрэ. Дауи, дэтхэнэ зы 
лъэпкъми фIэфIщ ныпыр япэ 
къэзыгупсысахэм, зезы хьахэм 
езыри ящыщу зыкъагъэлъэ гъуэну. 
Ауэ къэхъуа-къэщIар уфIэ фIым 
хуэбгъакIуэ хъуркъым.

Iэпхъуэрыпсэууэ щыта япэ цIыху-

КъБР-м и Iэтащхьэр къыщыпсэлъащ
УФ-м и Правительствэм щIыналъэ 

зыужьыныгъэмкIэ и комиссэм

Адыгэ ныпыр. Абы и
тхыдэр, и мыхьэнэр

хэр, хъупIэр яухмэ е зыгуэр къатеуэ-
мэ, нэгъуэщI щIыпIэ кIуэрт. Ауэ цIы-
хухэр щIыпIэрыс мэкъумэшыщIэ 
 хъууэ щIадза иужькIэ, бий къате-
уэмэ, щIэпхъуэ хъужынутэкъыми, я 
мэ къумэшыр яхъумэжын папщIэ 
зэрыIыгъын, зэдэщIын, зызэщIа-
гъэкъуэн  хуейт. Я щIыр зыми имей 
щIыпIэ нэщIу, Iэщ-былым хъупIэу 
зэрыщы мытыр кърагъэлъэгъуэн 
папщIэ, щIым и къуапэхэм бжэгъу 
хаукIэрт. ИтIанэ, зэман дэкIри, абы 
зы щэкI кIапэ пащIащ, нэхъ 
къыхэщын, жыжьэу къаплъэхэми гу 
къылъатэн хуэдэу. Апхуэдэу на-

гъыщэ папщIэу зэрахьахэм нып 
яхужыпIэну къемызэгъыпэнкIи хъу-
нущ, ауэ ахэр ныпым и къе жьапIэу 
хуэбгъэфэщэнри щыуагъэкъым.

Адыгэр дуней псом тет лъэпкъ нэ-
хъыжь дыдэхэм ящыщщ. АдыгэцIэ 
щыдимыIа лъэхъэнэ жыжьэхэм 
уриплъэжу щытмэ, илъэс минкIэрэ 
узэ IэбэкIыжмэ, адыгэхэр щIыпIэрыс 
 хъуауэ, хьэ, шы, вы хуэдэ псэу-
щхьэхэр ягъэIэсэу, Iэщ-былым 
зэрахуэу, щIым зыгуэрхэр хащIэу, 
къыщагъэкIыу щытауэ тхыдэжьхэм 
къыхощ. Апхуэ дэу щыщыткIэ, а 
бжэгъу нып папщIэ хэм хуэдэ дэри 

Мэлыжьыхьым и 22-м Москва лэ-
жьыгъэ IуэхукIэ щызэIущIащ КъБР-м и 
Iэтащхьэ КIуэкIуэ Казбекрэ Урысей Фе-
дерацэм узыншагъэр хъумэнымкIэ и ми-
нистр Мурашкэ Михаилрэ. Абы щытеп-
сэлъыхьащ Урысейм и Президентым 
 Федеральнэ Зэхуэсым Зэрызыхуигъэ-                
зам щыубзыхуахэм япкъ иткIэ республи-
кэм узыншагъэр хъумэнымкIэ и IэнатIэм 
зегъэужьыным хуэгъэза Iуэхухэм.

КЪЭРАЛЫМ и Президентым Федеральнэ 
Зэхуэсым Зэрызыхуигъэзам къалэну 
 къыщигъэуващ цIыхухэм диспансеризацэ 
ядегъэкIуэкIыным хуэгъэза лэжьыгъэр 
щIагъэхуэбжьэну, къайфыкIа коронавиру-
сым къыдэкIуа узыфэхэр нэхъ пасэу къа-
хутэн икIи цIыхухэр гъэхъужын мурадкIэ. И 
нэхъыбапIэкIэ ар гу-лъынтхуэ узыфэхэм 
епхащ. Къэбэрдей-Балъкъэрым мы гъэм 
диспансеризацэм къызэщIрагъэубыдэ-
нущ балигъ мини 140-рэ хуэдиз, сабий ми-
ни 187-м я узыншагъэм кIэлъыплъынущ. 
«Илъэсым и япэ мазищым диспансери-
зацэмрэ узыншагъэр къэпщытэнымрэ хэ-
тащ республикэм щыпсэу мин 25-м щIигъу. 
Диспансеризацэм гулъытэ хэха хуэтщIы-
нущ», - къыхигъэщащ республикэм и Iэ-
тащхьэм.

ЦIыхухэр медицинэ дэIэпыкъуныгъэ хуей 
хъуа нэужь япэу зызыхуагъазэ IуэхущIа-
пIэхэр егъэфIэкIуэным хуэунэтIауэ рес пуб-
ликэм зыщыщIадза лэжьыгъэм и гугъу 
 щищIым, республикэм и Iэтащхьэм къыхи-
гъэщащ 2021 гъэм зэфIагъэкIыну я мура-
ду программэм ухуэныгъэ 16 зэрыхагъэ-
хьар. Аушыджэр къуажэм ухуэн щы-
щIадзащ амбулаторэ. Къызыхуэтыншэу 
 зэ рагъэпэщыжынущ  Май   щIыналъэ сы-
маджэщ нэхъыщхьэм епха сабий по-
ликлиникэр, Налшык къалэ дэт сабий 
 поликлиникэ №1-м щагъэхъуж-профилак-
тикэ  и  къудамэр,  къалэ  поликлиникэ                  
№2-мрэ Хмельницкэм и цIэр зезыхьэ уэ-
рамым тет абы и къудамэмрэ, Малкэ 
 къуажэм дэт амбулаторэр, Тэрч щIына-

лъэмрэ ХьэтIохъущыкъуей къуажэмрэ я 
 поликлиникэхэр. Къалэ поликлиникэ №1-м 
и къудамэу Вольнэ Аул дэтым, къалэ по-
ликлиникэ №3-м, Дзэлыкъуэ, Шэджэм, 
Шэрэдж щIыналъэхэм я сымаджэщ нэ-
хъыщхьэхэм къепха поликлиникэхэм зэ-
гъэпэщыжыныгъэ лэжьыгъэхэр 2022 гъэм 
щызэфIэкIынущ, узыфэ зэхуэмыдэхэр 
зыпкърытхэм щеIэзэ щIыналъэзэхуаку 
 сымаджэщым щыщ Iыхьэр 2023 гъэм 
яухынущ. Апхуэдэуи дызэрыт илъэсым 
щIадзэнущ  къалэ сабий поликлиникэ 
 №1-м и унэмрэ Бахъсэн щIыналъэ сыма-
джэщым и поликлиникэ къудамэ №2-мрэ 
зыхуей хуэгъэзэным.

ЗэIущIэм щытепсэлъыхьащ лышх узы-
фэр зыпкърытхэм щеIэзэ сымаджэщыр 
ухуэнымрэ Республикэ сабий клиникэ сы-
маджэщыр къызыхуэтыншэу зэгъэ пэ-
щыжынымрэ ехьэлIа лэжьыгъэхэр щы-
зэфIагъэкIыну пIалъэхэми. Мы зэманым 
проектхэм арэзы техъуащ къэралым Узын-
шагъэр хъумэнымкIэ и министерствэр.

КъБР-м и Iэтащхьэ КIуэкIуэ Казбек Му-
рашкэ Михаил фIыщIэ хуищIащ Урысейм 
Узыншагъэр хъумэнымкIэ и министерст-
вэм пандемием и лъэхъэнэ гугъум Къэбэр-
дей-Балъкъэр Республикэм зэрызыкъы-
щIигъэкъуам папщIэ. Узыфэ зэрыцIалэ 
нэхъ шынагъуэхэр зыпкърытхэм щеIэзэ 
гос питалхэм папщIэ къащэхуащ иджырей 
диагностикэ, реанимацэ Iэмэпсымэхэр, 
абыхэм КТ, УЗИ, ИВЛ аппаратхэри яхэту. 
ЩIыналъэм къыIэрыхьащ IэнатIэм къыща-
гъэсэбэп транспорт хэхауэ хыщIым щIигъу, 
медицинэ IуэхущIапIэхэм методикэ, къы-
зэгъэпэщыныгъэ  дэIэпыкъуныгъэхэр 
ягъуэ  тащ, къэралым и центр пажэхэм я 
IэщIагъэлIхэри а лэжьыгъэм къыхашэу, ап-
хуэдэуи сымаджэхэм хущхъуэхэр къыхура-
гъэшащ. АдэкIи пащэну я мурадщ 
щIы  налъэ IэщIагъэлIхэм методикэ чэн-
джэщхэр ягъуэтыным хуэгъэза лэжьыгъэм.

КъБР-м и Iэтащхьэмрэ
Правительствэмрэ я пресс-IуэхущIапIэ.

Къэбэрдей-Балъкъэр Республикэм и
къэрал дамыгъэхэмкIэ гъэпэжэным и IуэхукIэ

Къэбэрдей-Балъкъэр Республикэм
и Iэтащхьэм и Указ

ЦIыхухэр лэжьыгъэкIэ къызэгъэпэщын 
IэнатIэм зегъэужьыным хуащIа хэлъхьэ-
ныгъэхэмрэ илъэс куэд хъуауэ хьэлэлу 
зэрылажьэмрэ папщIэ

 
Къэбэрдей-Балъкъэр Республикэм и 

ЩIыхь тхылъыр етын

Гъудэ ФатIимэ Валерий и пхъум - 
Къэбэрдей-Балъкъэр Республикэм Лэ-
жьыгъэмрэ цIыхухэм социальнэ и 
 лъэ ныкъуэкIэ къащхьэщыжынымкIэ и 
министерствэм цIыхухэр IэнатIэкIэ 
 къы зэгъэпэщынымкIэ и департаментым 
Iэ  щIагъэ къыхахынымкIэ, IэщIагъэм 
хуегъэ джэнымкIэ и къудамэм и чэнджэ-
щэгъум;

цIэ лъапIэхэр яфIэщын:

«Къэбэрдей-Балъкъэр Республикэм 
цIыхухэм социальнэ и лъэныкъуэкIэ 
къащхьэщыжынымкIэ щIыхь зиIэ и 

лэжьакIуэ»

Катковэ Ольгэ Пётр и пхъум - «Аруан 
щIыналъэм лэжьыгъэмкIэ, цIыхухэр Iэ-
натIэкIэ къызэгъэпэщынымрэ абыхэм со-
циальнэ и лъэныкъуэкIэ къащхьэщы жы-
нымкIэ и центр» къэрал кIэзонэ Iуэху-
щIапIэм унагъуэ политикэмрэ лэжьыгъэ 

зэхущытыкIэхэмкIэ и къудамэм и уна-
фэщIым

Хапаевэ Лейлэ Камал и пхъум - 
Къэбэрдей-Балъкъэр Республикэм Лэ-
жьы гъэмрэ цIыхухэм социальнэ и лъэ-
ныкъуэкIэ къащхьэщыжынымкIэ и ми-
нис терствэм лэжьыгъэ зэхущытыкIэхэм-
кIэ и департа мен тым и унафэщIым 
- лэжьыгъэ зэхущытыкIэхэмкIэ департа-
ментым лэжьапщIэр тынымкIэ, къэрал 
къулыкъущIэхэм социальнэ шэсыпIэхэр 
къахузэгъэпэщынымрэ социальнэ зэ-
дэлэжьэныгъэмкIэ и къудамэм и уна фэ-
щIым,

«Къэбэрдей-Балъкъэр Республикэм
щIыхь зиIэ и экономист»

Ацкъан Ратмир Руслан и къуэм - 
Къэбэрдей-Балъкъэр Республикэм лэ-
жьыгъэмрэ цIыхухэм социальнэ и лъэ-
ныкъуэкIэ къащхьэщыжынымкIэ и ми-
нистрым и къуэдзэм.

Къэбэрдей-Балъкъэр Республикэм и 
Iэтащхьэ     
                        КIУЭКIУЭ Казбек

Налшык къалэ
2021 гъэм мэлыжьыхьым и 19-м
№41-УГ

Къэбэрдей-Балъкъэр Республикэм и
ЩIыхь тхылъыр етыным и IуэхукIэ

Къэбэрдей-Балъкъэр Республикэм
и Iэтащхьэм и Указ

КIуэкIуэ Казбекрэ Урысей Федерацэм 
узыншагъэр хъумэнымкIэ и министр 

Мурашкэ Михаилрэ Москва щызэхуозэ

Сыт лэжьыгъэм и 
пщалъэу къалъытэр?

Мэлыжьыхьым и 25-м дуней псом щагъэлъапIэ Адыгэ ныпым и махуэр

Къэрал  къулыкъущIапIэхэм

зедмыхьэныр Iэмал зимыIэт.
Адыгэ лъэпкъ ныпым тет вагъуэ 

12-мрэ шабзэшищ зэблэдзамрэ 
пасэрей адыгэ къэралыгъуэу Син-
дикэ пащ тыхьыгъуэм къыдигъэкIа 
дыжьын ахъшэм и щIыбагъым 
зэрытетри гъэ щI эгъуэнкъэ?!

 

И гъуэгуанэр

Нобэ зетхьэ адыгэ ныпыр къы-
щыунэхуар 1800 гъэхэм я пэщIэ-
дзэрщ. 1805 гъэм Къалэубэтэкъуэ 
Шупагуэрэ и ныбжьэгъухэмрэ къа-
гурыIуат адыгэ лIакъуэхэр зэкъуэ-
мыувэмэ, къапэщIэт бийм адэкIэ 
зэрыпэ мылъэщынур, абы папщIэ 
Адыгэ Хэкум ис лIакъуэхэр зы 
лъэпкъ ныпым и жьауэ щIэувэн 
зэрыхуейр. Мис а гупсысэм ипкъ 
иткIэ Къалэубэтэ къуэм адыгэ 
ныпыпхъэ иригъэщIащ, а зэманым 
ирихьэлIэу зэхашэну Адыгэ лъэпкъ 
хасэшхуэм и пащхьэ кърилъхьэу 
къаригъэщтэну и гугъэу. ЩэкI 
 удзыфэм шабзэшэ фIыцIэ зэблэ-
дзаищрэ вагъуэ хужь 12-рэ зыте-
щIыхьа а ныпыпхъэр 1807 гъэм 
щыIа Адыгэ лъэпкъ хасэм и лIы-
кIуэхэм ягу ирихьат, ауэ абы щы-
гъуэ ныпыр къащтакъым.

1830 гъэм лIыкIуэ 300-м нэблагъэ 
хэту Жылэ тхьэрыIуэ хасэр зэха-
шэри, Адыгэ Хэкур тэкурэку (губер-
ние) 12-у зэхагъэуващ. А щIыналъэ 
12-р къэлъытауэ Къалэубэтэкъуэм 
нэхъапэм иригъэщIауэ щыта 
ныпыпхъэр аргуэру зэ къыха-
лъхьэри, зэхъуэ кIыныгъэ тIэкIу 
фIэкIа хуамыщIу, лъэпкъ ныпу къа-
щтащ. Ауэ ар хэгъэгум и щIыпIэ 
псоми занщIэу зэры лъэмыIэсыфам 
къыхэкIыу, ныпыр Адыгэ Хэкум 
зэхуэдэу щызэлъащIысакъым.

(КIэухыр 2-нэ нап.)

Зыгъэхьэзырар
ЖЬЭКIЭМЫХЪУ Маринэщ.

Ахъшэр  убыдыгъуейщ.
Лъэпкъ Iущыгъэ:

МэзгъэфIэнхэм  я  лъэмакъ

Гу  зылъытапхъэ

Мэлыжьыхьым и 24,
щэбэт

Дипломатием и дунейпсо махуэщ
ЩIалэгъуалэм я зэкъуэтыныгъэм 

и дунейпсо махуэщ
Къуэш зэрыщIа къалэхэм я ду-

нейпсо махуэщ
Лабораторэхэм къыщагъэсэбэп 

псэущхьэхэр хъумэным и дунейпсо 
махуэщ

Урысейм и МЧС-м и лэжьакIуэхэу 
зи къалэн зыгъэзащIэу хэкIуэдахэм 
я фэеплъ махуэщ

США-м щагъэлъапIэ жыг хэсэным 
и махуэр

Ермэлы лъэпкъым залымыгъэ 
щыкIэлъызэрахьам хэкIуэдахэм я 
фэеплъ махуэщ. 1915 гъэм Уэсмэн 
пащтыхьыгъуэм щызэтраукIащ ер-
мэлы лъэпкъым щыщ куэд. Абыхэм 
илъэс зыбжанэкIэ леишхуэ къа-
щытехьащ Тыркум.

1800 гъэм США-м и президент 
Адамс Джон Конгрессым и библио-
текэр къызэригъэпэщащ, тхылъхэр 
къэщэхуным доллар минитху хухих-
ри.

1803 гъэм Урысейм и император 
Александр Езанэм Iэ щIидзащ Кав-
казым и Минеральнэ псыхэм ятеухуа 
унафэм. Абы щыубзыхуат псы хущ-
хъуэхэм къэралым и цIыхухэм я деж-
кIэ мыхьэнэшхуэ зэраIэри, ахэр нэсу 
къэгъэсэбэпа хъун папщIэ зыхуей-
зыхуэфIхэмкIэ къызэгъэпэщынри.

1833 гъэм газ зыхэт псыр къызэра-
гупсысам теухуа тхылъ ятащ. Ар 
къэзыгупсысар Инджылызым щыщ 
Пристли Джозефт.

1944 гъэм къызэIуахащ ещанэ Бело-
рус фронтыр.

Адыгэхэм я къекIуэкIыкIар зыджа, 
тхыдэ щIэныгъэхэм я доктор, профес-
сор Кушевэ Екатеринэ къызэра-
лъхурэ илъэси 122-рэ ирокъу.

США-м щыщ уэрэджыIакIуэ, ак-
трисэ цIэрыIуэ, композитор Стрей-
занд Барбарэ и ныбжьыр илъэс 79-рэ 
ирокъу.

УэрэджыIакIуэ, КъБР-ми Ингуш Рес-
публикэми щIыхь зиIэ я артисткэ Даур 
Иринэ къыщалъхуа махуэщ.

Урысей гимнасткэ, дунейми Европэ-
ми я чемпионкэ, Алыджым и къала-
щхьэ Афинхэм 2004 гъэм щекIуэкIа 
гъэмахуэ Олимп Джэгухэм дыжьын 
медаль къыщызыхьа Чащинэ Иринэ 
и ныбжьыр илъэс 39-рэ ирокъу.

Дунейм и щытыкIэнур
«pogoda.yandex.ru» сайтым зэри-

тымкIэ, Налшык пшэр техьэ-текIыу 
щыщытынущ. Хуабэр махуэм градус 
16 - 17, жэщым градуси 8 - 9 щыхъу-
нущ.

Мэлыжьыхьым и 25,
тхьэмахуэ

Астрономием и дунейпсо махуэщ
Техьэгъуэм пэщIэтыным и дуней-

псо махуэщ
ДНК-м и дунейпсо махуэщ
Псэущхьэхэм еIэзэ дохутырым и 

дунейпсо махуэщ
Италиер фашизмэм къыщыIэщIа-

гъэкIыжа махуэщ. 1945 гъэм фашист 
диктатор Муссолини Бенитэ къэра-
лым ирахуауэ щытащ.

Адыгэ ныпым и махуэщ
Португалием щагъэлъапIэ хуиты-

ныгъэм и махуэр
Австралиемрэ Новэ Зеландиемрэ 

я лъэпкъ гуфIэгъуэщ - Хэкум и 
 хъумакIуэм и махуэщ

Германием жыг щыхасэ и махуэщ
Мысырым щагъэлъапIэ Синай 

хытIыгуныкъуэр хуит къыщащIыжа 
(1973 гъэм) махуэр

Къэзахъстаным и футболым и 
 махуэщ. 2002 гъэм мэлыжьыхьым и 
25-м ар УЕФА-м хыхьащ.

Пингвинхэм я дунейпсо махуэщ
Пхъум и махуэщ
1895 гъэм «Пащтыхь Александр 

Ещанэм и музей» къызэгъэпэщыным 
теухуа унафэр къыдэкIащ. Иджыпсту 
ар Къэрал Урыс музейрщ.

1901 гъэм США-м и Нью-Йорк шта-
тым дунейм щыяпэу къагъэсэбэпу 
щыщIадзащ автомобилхэм тралъхьэ 
номерхэр.

1920 гъэм Налшык япэ медицинэ 
IуэхущIапIэ къыщызэIуахащ.

1931 гъэм Порше Фердинанд 
Porsche автомобиль компаниер къы-
зэ ригъэпэщащ.

1934 гъэм СССР-м и ЦIыхубэ комис-
сархэм я советым унафэ къищтащ 
къэралым ЩIэныгъэхэмкIэ и акаде-
миер Ленинград кърагъэIэпхъукIыу 
Москва къахьыным теухуауэ.

1942 гъэм Москва къыщызэрагъэ-
пэщащ «Гознак»-м ахъшэ къыщыщIа-
гъэкI и IуэхущIапIэр.

1945 гъэм СССР-мрэ США-мрэ я 
дзэхэр Германием щыIэ Эльбэ псы 
 Iуфэм деж щызэхуэзащ.

1945 гъэм Сан-Францискэ (США) 
къыщызэIуахащ Лъэпкъ Зэкъуэтхэм я 
Зэгухьэныгъэм и Уставыр зэхэлъхьэ-
ным теухуа дунейпсо конференцыр, 
къэрал 50-м я лIыкIуэхэр зыхэтар.

2007 гъэм щIалъхьащ Урысейм и 
япэ Президенту щыта Ельцин Борис.

Совет Союзым и Маршал, Совет 
 Союзым щэнейрэ и ЛIыхъужь Будён-
ный Семён къызэралъхурэ илъэси 
138-рэ ирокъу.

Совет композитор-уэрэдус, СССР-м 
и цIыхубэ артист Соловьёв-Седой 
 Василий къызэралъхурэ илъэси 114-
рэ ирокъу.

АР-м и цIыхубэ тхакIуэ, УФ-м щэнха-
бзэмкIэ щIыхь зиIэ и лэжьакIуэ 
 Лъостэн Исуф къызэралъхурэ илъэ-
си 108-рэ ирокъу.

Совет эстрадэм и артист цIэрыIуэ, 
СССР-м и цIыхубэ артист Акопян Ару-
тюн къызэралъхурэ илъэси 103-рэ 
ирокъу.

Совет актёр, СССР-м и цIыхубэ ар-
тист, СССР-м и Къэрал саугъэтыр 
зыхуагъэфэща Яковлев Юрий къызэ-
ралъхурэ илъэс 93-рэ ирокъу.

Совет актёр, УФ-м и цIыхубэ артист 
Кононов Михаил къызэралъхурэ 
илъэс 81-рэ ирокъу.

США-м щыщ актёр, режиссёр цIэ-
рыIуэ, саугъэт куэдым я лауреат Аль 
Пачинэ и ныбжьыр илъэс 81-рэ 
 ирокъу.

Пшынауэ Iэзэ, КъБР-м и цIыхубэ и 
артист Къуэдз Iэбубэчыр и ныбжьыр 
илъэс 77-рэ ирокъу.

Къэрал къулыкъущIэ, политик, ЛДПР 
партым и къызэгъэпэщакIуэ икIи и 
унафэщI Жириновский Владимир и 
ныбжьыр илъэс 75-рэ ирокъу.

Совет хоккеист, СССР-м спортымкIэ 
щIыхь зиIэ и мастер, къэралым и 
 командэ къыхэхам хэту Олимп 
 Джэгу хэм щэнейрэ щытекIуа Третьяк 
Владислав и ныбжьыр илъэс 69-рэ 
ирокъу.

КъШР-м щIыхь зиIэ и артисткэ, 
 КъБР-м и цIыхубэ артисткэ Щэрмэт 
Людмилэ къыщалъхуа махуэщ.

Биологие щIэныгъэхэм я доктор, 
профессор, къэрал лэжьакIуэ Щхьэ-
гъэпсо Сэфарбий и ныбжьыр илъэс 
67-рэ ирокъу.

Дунейм и щытыкIэнур
«pogoda.yandex.ru» сайтым зэри-

тымкIэ, Налшык уфауэ щыщытынущ, 
пIалъэ-пIалъэкIэрэ уэшх къыщешхы-
нущ. Хуабэр махуэм градус 11 - 12, 
жэщым градуси 9 - 10 щыхъунущ. 

Мэлыжьыхьым и 26,
блыщхьэ

ЦIыху акъылым къилэжьа мылъ-
кум и дунейпсо махуэщ

Къуэш зэрыщIа къалэхэм я ду-
нейпсо махуэщ

Радиацэ къэхъукъащIэхэм я зэран-
кIэ дунейм ехыжахэм я фэеплъ ма-
хуэщ. 1986 гъэм къэуащ Чернобыль 
дэт атом электростанцыр. И лъэщагъ-
кIэ ар хуэдэ 500-кIэ нэхъ гуащIэт 1945 
гъэм США-м Хиросимэ щридзыха 
бомбэм нэхърэ. Радиацэм СССР-м и 
щIыналъэм щыщу километр зэб-
гъузэнатIэ мини 155-рэ иуцIэпIат, абы 
щыпсэу цIыху мелуаниблым я гъа-
щIэмрэ узыншагъэмрэ и зэран екIын-
кIэ шынагъуэу. 

Урысейм и Нотариат IэнатIэм и 
 махуэщ

Армением и гъунапкъэхъумэм и 
махуэщ

Тэтэр Республикэм и лъэпкъ гуфIэ-
гъуэщ - я анэдэлъхубзэм и махуэщ

Марий Эл Республикэм щагъэлъа-
пIэ лъэпкъ лIыхъужьым и махуэр

1658 гъэм Урысейм и пащтыхь Ро-
манов Алексей и унафэкIэ Москва и 
Кремлым и чэщанэ нэхъыщхьэм и 
цIэр Спасскэ жиIэу зэрахъуэкIащ.

1828 гъэм Урысей империем Уэсмэн 
къэралыгъуэм зауэ ирищIылIащ.

1952 гъэм Мэлбахъуэ Тимборэ 
Къэбэрдей АССР-м и Совет Нэхъы-
щхьэм и Президиумым и УнафэщIу 
хахащ.

1954 гъэм СССР-м и Совет Нэ-
хъыщхьэр арэзы техъуащ и Президи-
умым къищта унафэм, Кърым об-
ластыр РСФСР-м хэгъэкIауэ Украин 
ССР-м хэгъэхьэным теухуам, икIи Со-
вет Союзым и Конституцэм зыхуэфа-
щэ зэхъуэкIыныгъэхэр хилъхьащ.

1991 гъэм РСФСР-м и Совет Нэ-
хъыщхьэм и УнафэщI Ельцин Борис 
Iэ щIидзащ «Лей зытехьа лъэпкъхэр 
гъэзэхуэжыным и IуэхукIэ» Законым. 

Музыковед, литературовед, критик 
цIэрыIуэу щыта, УФ-м и цIыхубэ ар-
тист Бэлзэ Святослав къызэралъхурэ 
илъэс 79-рэ ирокъу.

АР-м и политикэ лэжьакIуэ, театро-
вед, журналист, УФ-м щэнхабзэмкIэ 
щIыхь зиIэ и лэжьакIуэ Щхьэлахъуэ 
Светланэ къыщалъхуа махуэщ.

Урысей тележурналист Киселёв 
Дмитрий и ныбжьыр илъэс 67-рэ 
 ирокъу.

Къэрал къулыкъущIэ, Тамбовскэ об-
ластым и администрацэм и унафэщI 
Никитин Александр и ныбжьыр илъэс 
45-рэ ирокъу.

Дунейм и щытыкIэнур
«pogoda.yandex.ru» сайтым зэри-

тымкIэ, Налшык уфауэ щыщытынущ, 
пIалъэ-пIалъэкIэрэ уэшх къыщешхы-
нущ. Хуабэр махуэм градус 14 - 15, 
жэщым градуси 9 - 10 щыхъунущ.

(КIэухыр. ПэщIэдзэр 1-нэ нап.).

А Жылэ тхьэрыIуэ хасэм и лIыкIуэу 
щыта Занокъуэ Сэфарбий хамэ 
къэрал IуэхухэмкIэ министр хуэдэу 
Истамбыл щыIащ, нэгъуэщI къэрал-
хэм я лIыкIуэхэр адыгэ лъэпкъыр 
зыхэт гузэвэгъуэм щигъэгъуазэу. Шэч 
хэлъкъым шылэ щэкI лъапIэм 
къыхэщIыкIауэ адыгэ ныпыр дахэу 
егъэщIыным, ар лъэпкъым къегъэ-
щтэным Сэфарбий мымащIэу 
зэрыхэлIыфIыхьам. Лъэпкъ ныпыр я 
жьауэу адыгэ лIакъуэхэр зэкъуэувэн 
зэрыхуейм къыхуриджэу, чэнджэщ 
щхьэпэ къариту адыгэхэм я пащхьэ 
къыщыпсэлъащ инджылыз посоль-
ствэм и секретарь Уркварт Дэвид, 
1834 гъэм Истамбыл щыIэу Занокъуэ 
Сэфарбий зыхуэзауэ щытар.

Абынрэ IэфIыпсрэ яку дэт тIуащIэм 
1836 гъэм щекIуэкIауэ щыта Адыгэ 
лъэпкъ зэхуэсым хэта Спенсер 
 Эдуард адыгэ ныпым теухуауэ етх: 
«Гушхуэ зыкIуэцIылъ лIыхъужь Сулъ-
тIаныкъуэ Хъырцыжь Истамбыл щра-
гъэщIауэ къахьыжагъащIэ нып даха-
щэу нэр пIэпызыхыр къызэкIуэцIи-
хащ. Истамбыл Iулыджышхуэ щызиIэ 
адыгэ гуащэм езым и Iэ псыгъуэ 
IэпщIэлъапщIэхэмкIэ мы ныпыр 
хидыкIауэ аращ. Нып дахащэр ща-
лъагъум, бгырыс мин бжыгъэхэм я 
джатэхэр зэуэ кърапхъуэтри, гуфIэ 
 гуоу макъышхуэ щIэту куэдрэ ягъэ-
дэлъащ, а гуо макъ лъэщым и джэр-
пэджэжым мэз къуэладжэхэр къы-
дэпсалъэу».

И мыхьэнэр

Адыгэ ныпым и фэм, абы тещIыхьа 
вагъуэхэм, шабзэшэхэм я мыхьэнэм 
теухуауэ жаIэхэр зэщхьэщокI. Дауи, 
апхуэдэу зэрыщытри бгъэщIагъуэ е 
бгъэемыкIу хъунукъым. Сыту жы-
пIэмэ, дэтхэнэ зыми езым и еплъы-
кIэм, и зыхэщIэм елъытауэ мыхьэнэ 
зэхуэмыдэ кърагъэкIыфынущ. Къи-
щынэмыщIауэ, ар япэ дыдэ зэхэзы-
гъэувауэ щыта адыгэ гуащэу Истам-

был щынысам и цIэри тщIэркъым 
(Хъурыжьэхэ Мэрем жызыIэ щыIэми), 
абы ныпым къригъэкIыну зыхуея 
мыхьэнэми дыщыгъуазэкъым.

ЩэкI удзыфэм ислъам диныр, 
адыгэхэр муслъымэну зэрыщытыр 
къигъэлъагъуэу хуэзыгъэфащэ щыIэ-
ми, ар зэрымыпэжыр къэщIэгъуей-
къым. Сыту жыпIэмэ, 1800 гъэхэм я 
пэщIэдзэми абы ипэжкIи ящIа адыгэ 
ныпхэм я нэхъыбапIэр щэкI удзыфэм 
къыхэщIыкIат икIи а илъэсхэм 
иджыри муслъымэн диным къимыхьа 
адыгэ куэд щыIэт. Аращи, щэкI 
 удзыфэм къигъэлъагъуэр Адыгэ Хэ-
кур арауэ жызыIэхэм жаIэр сэри 
ядызоIыгъ, нэхъ сфIэзахуэщи.

Адыгэ ныпым и зэхэлъыкIэм къи-
кIри тIэкIу зэщхьэщыкIыу къаIуатэ. 
Вагъуэ 12-м адыгэ лIакъуэхэр (е 
тIурытIу зэдзылIауэ, пс.п. къэбэрдей-
беслъэнейхэр, шапсыгъ-натхъуейхэр) 
къикIыу нэхъыбэм къалъытэ. Ауэ 
Адыгэ лъэпкъ ныпыр ипэжыпIэкIэ зы-
тещIыхьауэ щытар Адыгэ Хэкум и 
щIыпIэхэр арат. Апхуэдэ щIыкIэкIэ 
абы къызэщIиубыдэрт, адыгэ лIа-
къуэхэм къищынэмыщIауэ, убыххэри 
абазэхэри.

Иджы адыгэ ныпым дыщеплъкIэ, 
сыт къыдгурыIуэн хуейр? Удзыфэр - 
Хэкурщ, абы и дахагъэрщ, бэвы-
гъэрщ, лъапIагъэрщ, Хэку-анэм нэ-
хърэ нэхъ лъапIэ зэрыщымыIэрщ. Ва-
гъуэ пщыкIутIыр - Адыгэ Хэкум и щIы-
налъэ 12-щ, адыгэ лIакъуэхэрщ, ахэр 
зэрызэхуэдэрщ, зэрылъапIэрщ, ва-
гъуэу зэрылъагэрщ, зэрыгъуазэрщ. 
Шабзэшищ зэблэдзар адыгагъэм, 
лIыгъэм, зэкъуэтыныгъэм я на-
гъыщэщ. 

Ныпым и мыхьэнэр, и пщIэр, и лъа-
пIагъыр сыт жыпIэу щытмэ, кIэщIым 
и кIэщIыжу жыдывгъэIэ мыпхуэдэу: 
«Ныпыр напэщи, дывгъэхъумэ! Хэ-
кум, лъэпкъым я напэм хуэфащэу ды-
зевгъакIуэ, дывгъэпсэу!»

ХЪУАЖЬ Фахъри,
щIэныгъэлI, юрист, жылагъуэ 

узэщIакIуэ, уэсмэн-тыркубзэмрэ 
адыгэ жьабзэхэмрэ я зэдзэкIакIуэ.

ЩIыуэпсым хэхауэ яхъумэ и 
щIыпIэхэм (ООПТ-хэм) гулъытэ хэха 
хуэщIын зэрыхуейм траухуа Iуэху-
гъуэхэм «МэзгъэфIэнхэм я лъэ-
макъкIэ» («March for Parks») йоджэ. 
Дыщыпсэу лъэхъэнэм ахэр ЩIы 
 Хъурейм тет къэралхэм ящыщу 
 200-м щIигъум мэлыжьыхьым и 
 19-м къыщыщIэдзауэ и 26 пщIондэ 
щрагъэкIуэкI. 

УФ-м ЩIЫУЭПСЫМ хэхауэ яхъумэ и 
щIыпIэу 100-м щIигъу итщ. Абыхэм я 
Iыхьэ щанэр ЮНЕСКО-м и биосферэ 
хъумалъэщ икIи дыкъэзыухъуреихь 
дунейм и хъугъуэфIыгъуэ нэхъ лъапIэ 
дыдэхэм хабжэ.  

Ди къэралым «МэзгъэфIэнхэм я 
лъэмакъ» Iуэхугъуэхэр къыщызэзы-
гъэпэщыр ЩIыуэпсым и хъугъуэфIы-
гъуэхэмрэ экологиемкIэ и министер-
ствэрщ, УФ-м и Къэрал Думэм 
ЩIыуэпсыр къэгъэсэбэпынымрэ эко-
логиемкIэ и комитетырщ, дыкъэзыу-
хъуреихь дунейм кIэлъыплъыны-
гъэхэр щезыгъэкIуэкI IуэхущIапIэрщ, 
ЩIыпIэ пхыдзахэмрэ абыхэм щыпсэу 

псэущхьэхэр хъумэнымкIэ центрырщ, 
Урысей Федерацэм и Президентым 
деж щыIэ Жылагъуэ палатэрщ, влас-
тым и федеральнэ IуэхущIапIэхэрщ. 

Iуэхур къезыхьэжьахэм зи гугъу 
тщIы махуэхэм мэзгъэфIэнхэмрэ 
лъэпкъ паркхэмрэ цIыхухэр щызэхуа-
шэс, жыгыщIэхэр щагъэтIыс, кIэрыху-
бжьэрыхухэр щызэхуахьэс, псына-
щхьэхэр щагъэкъабзэ, кърихьэлIахэр 
дерс гъэщIэгъуэнхэм щыщIагъэдэIу. 
А Iуэхугъуэ псоми я мыхьэнэр 
зыхуэкIуэжыр зыщ: властыр, цIыхубэ 
хъыбарегъащIэ IэнатIэхэр, хьэры-
чэтыщIэхэр, ЩIы хъурейм цIыхуу те-
тыр щIыуэпсым хэхауэ яхъумэ и 
щIыпIэхэм гулъытэ хэIэтыкIа зэры-
хуэщIыпхъэм, дыкъэзыухъуреихь ду-
нейм зэрыхуэсакъыпхъэм егъэгуп-
сысынырщ, щIыпIэ пхыдзахэр зи 
хэщIапIэ хьэкIэкхъуэкIэхэр, къэкIы-
гъэхэр щытыкIэ гугъум зэриувам 
жылагъуэр щыгъуазэ щIынырщ, 
къытщIэхъуэ щIэблэр щIыуэпсыр 
 хъумэным хуэущиинырщ.

КЪУМАХУЭ Аслъэн.

Жылагъуэр  щыгъуазэ  щIын

БэнэкIэ хуитымкIэ Урысейм и 
зэхьэзэхуэ Наро-Фоминск щекIуэ-
кIащ. Зи ныбжьыр илъэс 16 иримы-
къуахэм я зэпэщIэтыныгъэм хэтащ 
ди бэнакIуэхэри. 

МАХУИЩКIЭ зэхэта зэпеуэхэм 
Къэбэрдей-Балъкъэрым и спортсмен-

хэм медалиплI къыщахьащ. Щыбэна 
гупхэм пашэныгъэр щаубыдащ Герго-
ков Саид (кг 52-рэ), Къэжэр Ислъам 
(кг 57-рэ), Хасауов Исмэхьил (кг 62-рэ) 
сымэ. Зэхьэзэхуэм и дыжьын меда-
лыр зыIэригъэхьащ Iэщын Алихъан 
(кг 44-рэ). 

КЪЭХЪУН  Бэч.

БэнэкIэ  хуит

Медаль зэмылIэужьыгъуиплI

Къэбэрдей Адыгэ Хасэм и тхьэ-
мадэ, ЩIэныгъэхэмкIэ Дунейпсо 
Адыгэ Академием и вице-прези-
дент, «Адыгэ псалъэ» газетым и ре-
дактор нэхъыщхьэ ХьэфIыцIэ 
Мухьэмэд и ныбжьыр илъэс 75-рэ 
зэрырикъур мэлыжьыхьым и 17-м 
щагъэлъэпIащ «Трек» рестораным. 
ГуфIэгъуэ пшыхьыр къызэригъэпэ-
щащ Дунейпсо Адыгэ Хасэм и тхьэ-
мадэ Сэхъурокъуэ Хьэутий. 

ХЬЭФIЫЦIЭ Мухьэмэд къехъуэхъу-
ну, и махуэщIыр даIэтыну гуфIэгъуэ 
зэIущIэм къеблэгъащ УФ-м и Жы-
лагъуэ палатэм хэт Нэхущ Заурбий, 
КъБР-м и Жылагъуэ палатэм и 
 тхьэмадэ Берд Хьэзрэталий, про-
фессор БакIуу Хъанджэрий, УФ-м и 
цIыхубэ артисткэ Гъэсашэ Наталье, 
КъБР-м щIыхь зиIэ и артисткэ Даур 
Иринэ, жылагъуэ лэжьакIуэ Джэш 
ФатIимэ, республикэм и артист 
пажэхэр, и ныбжьэгъухэр, Iыхьлыхэр. 

Къызэхуэсахэр ХьэфIыцIэм гуапэу 
ехъуэхъуащ икIи дэтхэнэ зыми къыхи-
гъэщащ къызыхэкIа лъэпкъым 
ХьэфIыцIэм хуилэжьа Iуэхутхьэбзэм 
и инагъыр. 

- Жылагъуэ лэжьыгъэу ебгъэ-
кIуэкIым щыгъуазэр ди щIыналъэм 
щыпсэухэм я закъуэкъым, ар хэIу-

щIыIу щыхъуащ адыгэ щыпсэу щIыпIэ 
куэдым. Уи цIэр къыгуэхыпIэ имыIэу 
епхащ Дунейпсо Адыгэ Хасэм и 
тхыдэм, абы и зэфIэувэным, зыу-
жьыныгъэм. Лъэпкъ зэщIэхъеены-
гъэм зиубгъуным, дунейпсо адыгэ 
щIэжым зыкъиIэтыным, ди щэнхаб-
зэм утыкур иубыдыным, хамэщI 
щыпсэу ди лъэпкъэгъухэмрэ хэку - 
рыс адыгэхэмрэ зэрыубыдыжыным 
хэплъхьа уи гуащIэм и инагъыр 
къэлъытэгъуейщ. Уи гукъыдэжыр 
мыужьыхыу иджыри илъэс куэдкIэ 
адыгэ лъэпкъымрэ ди Хэкумрэ 
уахуэлажьэу, уахуэщхьэпэу упсэуну 
ди гуапэщ! – зи махуэр зыгъэлъапIэм 
гуапэу ехъуэхъуащ Сэхъурокъуэ Хьэу-
тий.

Апхуэдэу къызэхуэсахам ягу къа-
гъэкIыжащ Мухьэмэд и къекIуэ-
кIыкIам, и лэжьыгъэм ехьэлIа хъыбар 
гъэщIэгъуэнхэр. КъаIуэтэжхэр гъэн-
щIат абы далъэгъуа гуапагъэмрэ 
лъэпкъым хуиIэ лъагъуныгъэкIэ. 

ЗыгъэлъэпIахэм фIыщIэ псалъэкIэ 
захуигъэзащ ХьэфIыцIэ Мухьэмэд 
икIи къыхигъэщащ и лэжьэгъухэм, 
къыдэгъуэгурыкIуа и ныбжьэгъуфI-
хэм абы и гъащIэм увыпIэ хэха зэры-
щаубыдыр. 

ЩОДЖЭН Iэминэ,
ДАХ-м и вице-президент

ХьэфIыцIэ Мухьэмэд
ДАХ-м щагъэлъапIэ

Урысейм ЩIэныгъэхэмкIэ и академием и Къэбэрдей-Балъкъэр щIэны-
гъэ центрым Гуманитар къэхутэныгъэхэмкIэ и институтым и лэжьакIуэхэр 
IуэхущIапIэм и щIэныгъэ лэжьакIуэ Шэрджэс Заретэ Валерий и пхъум 
 хуогузавэ абы и дэлъху Къуэдзокъуэ Мурат Валерий и къуэр дунейм 
зэрехыжам къыхэкIыу.

«КъБР-Медиа» къэрал кIэзонэ IуэхущIапIэм, КъБР-м и Журналистхэм я 
зэгухьэныгъэм, «Адыгэ псалъэ», «Кабардино-Балкарская правда», «За-
ман», «Советская молодежь», «Горянка» газетхэм, «Литературная Кабар-
дино-Балкария», «Iуащхьэмахуэ», «Минги Тау», «Солнышко», «Нур», 
«Нюр» журналхэм, «Къэбэрдей-Балъкъэр» ВТК-м, ВГТРК-м и «Къэбэр-
дей-Балъкъэр» ГТРК-м, «Къэбэрдей-Балъкъэр» республикэ хъыбарегъа-
щIэ агентствэм, «Эльбрус» тхылъ тедзапIэм, «Тетраграф» ООО-м я 
лэжьакIуэхэр, Дунейпсо Адыгэ Хасэ, Къэбэрдей Адыгэ Хасэ жылагъуэ 
 зэгухьэныгъэхэм хэтхэр «Адыгэ псалъэ» газетым жэуап зыхь и секретарь 
Къаншокъуэ Эллэ Вячеслав и пхъум хуогузавэ абы и адэ къуэш Къаншо-
къуэ Хьэсэн Хьэгуцырэ и къуэр дунейм зэрехыжам къыхэкIыу. Къэбэрдей Адыгэ Хасэм гущIыхьэ щыхъуауэ хъыбар фегъащIэ а жыла-

гъуэ зэгухьэныгъэм и лэжьыгъэм жыджэру хэта, УФ-м ФинансхэмкIэ и ми-
нистерствэм и Къэзыпщытэ-ревизионнэ управленэу Къэбэрдей-Балъ-
къэрым щыIам и унафэщI къулыкъум хьэлэлу илъэс куэдкIэ пэрыта, УФ-м 
щIыхь зиIэ и экономист, Урысей Федерацэм 3-нэ класс зиIэ и къэрал чэн-
джэщэгъу, адыгэлI щыпкъэ, хэкупсэ нэс Сэбаншы Хьэзрэталий Мустэфа 
и къуэр дунейм зэрехыжамкIэ икIи абы унагъуэм, и Iыхьлыхэмрэ ныб-
жьэгъухэмрэ яхуогузавэ.

Адыгэ ныпыр. Абы и
тхыдэр, и мыхьэнэр

Пшыхьхэр

Дуней псом щыпсэу адыгэхэм 
(шэрджэсхэм) илъэс къэс мэлы-
жьыхьым и 25-м зэдагъэлъапIэ 
Адыгэ ныпым и махуэр.

МАХУЭШХУЭР Дунейпсо Адыгэ 
Хасэм и ГъэзэщIакIуэ гупым и зэIу-
щIэм щагъэувауэ щытащ 2010 гъэм. 
Адыгэ ныпым и махуэр хабзэ хъуауэ 
щызэдаIэт ди лъэпкъэгъухэр щыпсэу 
хэгъэгухэм я мызакъуэу хамэ щIына-
лъэхэми: Тыркум, Иорданием, Изра-
илым, Европэм щыщ къэралхэм, нэ-
гъуэщIхэми.

Къэбэрдей-Балъкъэр Республикэм 
мы гъэм щрагъэкIуэкIынущ мыпхуэдэ 
Iуэхугъуэхэр:

Мэлыжьыхьым и 23-м
Дзэлыкъуэ, Лэскэн, Аруан, Шэджэм 

щIыналъэхэм, Бахъсэн къалэм я 
курыт еджапIэхэм щекIуэкIащ Адыгэ 
(шэрджэс) ныпым и махуэм теухуа 
зэхыхьэхэр, класс сыхьэтхэр, презен-
тацэхэр.

Бахъсэн къалэ администрацэм 
щэнхабзэмкIэ и къудамэм къы-
зэригъэпэщри, ЩэнхабзэмкIэ 
унэм и гупэ утыкум деж сыхьэт    
14-м щIидзэу щы зэхэтащ махуэ ш-

хуэм теухуа гуфIэгъуэ зэIущIэ.
Бэрбэч ХьэтIутIэ и цIэр зезыхьэ 

Къэбэрдей-Балъкъэр къэрал универ-
ситетым къыщызэрагъэпэщащ адыгэ 
ныпым и тхыдэм, и мыхьэнэм теухуа 
лекцэхэр, зэIущIэхэр.

Мэлыжьыхьым и 24-м
Бахъсэн щIыналъэм ит курыт еджа-

пIэхэм я 9 - 11-нэ классхэм щIэсхэр 
зыхэт зэпеуэ екIуэкIынущ.

Мэлыжьыхьым и 23 - 24-хэм
Мэлбахъуэ Тимборэ и цIэр зезыхьэ 

лъэпкъ библиотекэм тхылъ гъэлъэ-
гъуэныгъэ, лекцэхэр къыщызэрагъэ-
пэ щынущ.

Мэлыжьыхьым и 25-м
КъБР-м и Лъэпкъ музейм и лэ-

жьакIуэхэм ягъэхьэзырауэ къызэIуа-
хынущ адыгэ ныпым и тхыдэм теухуа 
гъэлъэгъуэныгъэ. Ар екIуэкIынущ 
сыхьэти 10-м къыщыщIэдзауэ сыхьэт 
17 пщIондэ.

Къэрал киноконцерт гъэлъэгъуа-
пIэм цIыхубэ IэпщIэлъапщIэхэм я Iэ-
дакъэщIэкIхэм я выставкэ къыщызэ-
Iуахынущ. Ардыдэм махуэшхуэ кон-
церт щатынущ республикэм и щэн-
хабзэмрэ гъуазджэмрэ я лэ жьа-
  кIуэ хэм. ЩыщIидзэнур сыхьэт 16-рщ.

Адыгэ  ныпым  и  махуэм  2021  гъэм
иращIэкIыну  дауэдапщэхэр



Щауэ Iэбубэчыр Зеикъуэ къуа-
жэ къыщалъхуащ, химие щIэны-
гъэхэм я докторщ, ЩIэныгъэхэм-
кIэ Дунейпсо Адыгэ академием 
хэтщ, профессорщ. Ар КъБКъУ-м 
и химие къудамэм щекIуэкI щIэ-
ныгъэ-къэхутэныгъэ лэжьыгъэм 
зегъэужьыным хэлъхьэныгъэш-
хуэ хуэзыщIа, зэфIэкI лъагэ, щIэ-
ныгъэ куу зыбгъэдэлъ IэщIа-
гъэлIщ. Курыт еджапIэм фIыуэ 
щеджэ щIалэм химие унэтIыны-
гъэр къыхихынымкIэ сэбэп къы-
хуэхъуахэм ящыщщ школым а 
предметыр щезыгъэджа Ует Ас-
лъэнбийрэ и къуажэгъу нэхъы-
жьыфI, щIэныгъэлI Къуэдзокъуэ 
Хьэмидбийрэ.

КЪУАЖЭ школым 1972 гъэм 
къыщIэкIа нэужь КъБКъУ-м и хи-

мие къудамэм щIотIысхьэ Щауэр. 
Ар 1977 гъэм къеухри, «Севкавэлек-
троприбор» заводым илъэскIэ щы-
лэжьауэ, университетым и щIэны-
гъэ-къэхутакIуэ къудамэм и щIэны-
гъэрылажьэ нэхъыщхьэу къащтэ. И 
кандидат лэжьыгъэр зы илъэс нэхъ 
дэмыкIыу щыпхегъэкI Москва дэт 
химие технологиехэмкIэ инсти-
тутым. Егъэджэныгъэми къэхутэ-
ныгъэ лэжьыгъэми фIыуэ ехъулIэ 
щIалэм «Химия высокомолекуляр-
ных соединений» зыфIища и доктор 
диссертацэри КъБКъУ-м щыпхе-
гъэкIри, 2000 гъэм химие щIэны-
гъэхэм я доктор, иужькIэ профес-
сор цIэ лъапIэхэр фIащ. 2002 гъэ 
лъандэрэ КъБКъУ-м и Диссертацэ 
советым хэтщ.

- ЩIэблэр егъэджэнымкIи, щIэны-

ЗэфIэкI зыбгъэдэлъ, гу къабзэ, IуэхуфI 
зылэжь цIыху пэрыт куэд къытхэкIащ 
адыгэхэм. Абыхэм ящыщт щIэныгъэлI 
Iэзэ, къызэтепщIыкIыу акъыл гъэтIылъа 
зиIэ, Зеикъуэ къуажэм къыдэкIа Шурдым 
Гъэзалий.

АДЫГЭ лъэпкъым къыхэкIауэ, «физиче-
ская химия» унэтIыныгъэмкIэ «щIэны-

гъэхэм я доктор» цIэ лъапIэр япэу зратар 
Шурдым Гъэзалийщ. Къэбэрдей-Балъкъэр 
къэрал университетыр 1957 гъэм къы зэ-
рызэIуахрэ абы щекIуэкI щIэныгъэ лэжьы-
гъэр къэзыIэтахэм, ар ипэкIэ зыгъэкIуэта-
хэм ящыщт Гъэзалий. Лэжьыгъэм хуэ хьэлэл 
щIэныгъэлIыр куэдрэ студентхэм я гъэ-
сакIуэу, магистратурэм щIэсхэм я щIэныгъэ 
унафэщIу щытащ. И гуащIэдэкIым къы-
пэкIуэу Шурдымым къыхуагъэфэщат         
«Псэ хьэлэл лэжьыгъэм папщIэ» медалыр, 
«УФ-м егъэджэныгъэмкIэ щIыхь зиIэ и лэ-
жьакIуэ», «КъБР-м щIэныгъэмкIэ щIыхь 
зиIэ и лэ жьакIуэ» цIэ лъапIэхэр зэрихьэрт, 
ЩIэныгъэ хэмкIэ Дунейпсо Адыгэ Акаде-
мием хэтт. Апхуэдэу Гъэзалий и цIэр ират-
хащ «Урысей Федерацэм и цIыху нэ-
хъыфIхэр» щIэн гъуазэм, дуней псом щIэны-
гъэлI нэхъыфIу къыхаха мини 2-ми яхэтащ. 

«Сэ илъэситхум ситу, си къуэш нэхъыщIэр 
сабий IэплIэрысу ди адэр дунейм ехыжащ. 
Ди анэ Жансурэт и закъуэ дыкъызэфIигъэу-
ващ, зэманыр гугъуми, гугъуехьхэм 
 къапикIуэтакъым ар. ЩIэныгъэм зеттыну 
мурад щытщIми, къыддиIыгъащ. ЕджапIэ 
нэхъыщхьэр къэзухри, къуажэ школым 
сыщылажьэурэ илъэс дэкIауэ, университе-
тым къыбгъэдэкIыу телеграммэ къысIэ ры-
хьащ. Абы къыщызэIуаха кафедрэщIэм и 
унафэщIу сагъэувыну сраджэу арат. Си 
анэм и закъуэ къыдэзнэу къалэм згъэзэжы-
ну си гум идэртэкъым, ауэ абдежми си анэм 

Илэжь IуэхуфIхэмкIэ, и дуней те-
тыкIэмкIэ жылэм къахэщу, фIыуэ 
ялъа гъуу цIыху цIэрыIуэ куэд къа-
хэкIащ Сэбаншыхэ. Мы тхыгъэ кIэ-
щIым сыщытепсэлъыхьыну сыхуейщ  
лъэпкъым и бын пажэхэм ящыщу Сэ-
баншы Хъанджэрий, абы и къуэ-
рылъху Хъусен, абы ипхъу Жанеттэ 
сымэ.

КЪЭБЭРДЕЙ-Балъкъэр къэ рал уни-
верситетым и инженер-техникэ къу-

дамэм и машиноведение кафедрэм 
илъэс 28-м нэсауэ и унафэщI, техникэ 
щIэныгъэхэм я доктор, профессор Сэ-
баншы Хъусен зэхэщIыкI куурэ акъыл 
жанкIэ Тхьэр зыхуэупса щIэныгъэлIщ. 
Языныкъуэ егъэджакIуэхэм хуэдэу, 
лекцэхэм къыфIэмыIуэхуу къеджэу 
къыщIэкIыжхэм ящыщкъым Хъусен. 
Iуэхур щхьэпэрэ мыщхьэпэрэ къызэра-
хутэр кIэухымкIэщ. Ар къыгурыIуэу, 
 гууз-лыуз иIэу и IэщIагъэм бгъэдэтщ 
Хъусен илъэс 53-м нэсауэ. 

Хъусен и гукъэкIыжхэм щIыпIэшхуэ 
щеубыд и адэшхуэ Хъанджэрий. И 
 къуэр дунейм ехыжа нэужь, и къуэ-
рылъхум и гъэсэныгъэр и пщэ дилъхьэ-
жат абы. Тхьэм къыхилъхьауэ Хъан-
джэрий Iэзагъышхуэ бгъэдэлъу къы-
щIэкIынт, армыхъумэ зыщIыпIи ще-
мыджауэ, зыми имыгъэсауэ дауэ 
къы гурыIуа къупщхьэ къутам зэреIэзэ-
ну IэщIагъэм и щэху псори? 

- Зи къупщхьэ къутауэ си адэшхуэм и 
деж кърашэлIауэ зыдэмыIэпыкъуу 
 зыри IуигъэкIыжыртэкъым, и пщIи къа-
Iихыртэкъым. Уеблэмэ, къупщхьэр 
ирызэщIишхэу къигъэсэбэп щэкIхэр 
езым щхьэхуэу зэрихьэрт, ар зыхузэ-
фIэмыкIхэм ярихьэлIэрт. Сэри абы 
сыдэIэпыкъуурэ, нэхъри балигъыпIэ 
сыщиувам, си адэшхуэм хуэдэу слъэ-
кIырт къупщхьэ къутар и пIэ изгъэу-
вэжыну, зэщIэсшхэу сымаджэр су-
тIыпщыжыну. Пэжу жысIэнщи, сэри 

Философие щIэныгъэхэм я 
доктор, Къэбэрдей-Балъкъэр 
къэрал университетым и про-
фессор, ЩIДАА-м и академик, 
КъБР-м ис лъэпкъхэм я тхы-
дэмрэ этнографиемкIэ кафед-
рэм и унафэщIу щыта Унэж Ка-
шиф Хьэждаут и къуэр къы-
щацIыхур ди республикэм, 
Кав каз Ищхъэрэм я за къуэ-
къым, атIэ Урысей псом и цIэр 
фIыкIэ щыIуащ. Абы и Iэдакъэ 
къыщIэкIащ щIэныгъэ лэжьы-
гъэу 200-м щIигъу, еджапIэ нэ-
хъыщхьэхэм зэры щрагъаджэ 
тхылъищ, класс нэхъыжьхэм 
щIэсхэм папщIэ зы тхылъ, мо-
нографиехэр хэ ту.

КАШИФ егъэджэныгъэм, щIэ-
ныгъэм щыхиша лъа гъуэр 

кIыхьщ икIи бгъуфIэщ. Тхыдэм 
щыщу къигъэлъэгъуэж Iуэху-
гъуэхэр, философие лъабжьэ 
зиIэ лэжьыгъэхэр, и IэнатIэм 
гурэ псэкIэ зэрыпэрытыр сэбэ-
пышхуэ яхуохъу студентхэм, ас-
пирантхэм, докторантхэм, цIы-
ху бэм.

Кавказ Ищхъэрэм и щIэны-
гъэлI пашэхэм ящыщ Унэж Ка-

Биологие щIэныгъэхэм я доктор, 
профессор, ООН-м хэт Дунейпсо Ака-
демием и академик, КъБКъУ-м и био-
логие факультетым физиологиемкIэ  
и кафедрэм и унафэщI Щауэ Му-
хьэмэд Зеикъуэ къуажэ къыдэкIащ. И 
щIэныгъэрэ и зэфIэкIрэ химыгъа-
хъуэу, ахэр иримыгъэфIакIуэу ар зы 
махуи лэжьакъым.

ЩIЭНЫГЪЭ лэжьыгъэ 300-м щIигъу 
къыдигъэкIащ Щауэм. Хамэ къэ-

ралми Урысейми щекIуэкIа конференц 
зэмылIэужьыгъуэ куэдым хэтащ, езым 
апхуэдэ зэхыхьэу тIу Налшык къыщы-
зэригъэпэщри иригъэкIуэкIащ 1986, 
1988 гъэхэм. 

ЩIэныгъэм куууэ зэрыхэтым нэмыщI, 
Щауэ Мухьэмэд егъэджэныгъэми и 
 къару куэд хелъхьэ, щIэблэм щIэныгъэ 
зэрабгъэдилъхьэным яужь иту. Ар я 
унафэщIу студент 200-м  щIигъум ди-
плом лэжьыгъэхэр ящIащ, езым къы-
зэIуиха щIэныгъэ школым кан дидату 14, 
доктору 2 щигъэхьэзыращ.

Гупсысэ куурэ пэжагъ нэскIэ зи пса-
лъэжьхэр гъэнщIа адыгэм пасэм жиIэ-
гъащ: «УзыгъэлъапIэри узыгъэпудри уи 
IуэхущIафэхэращ». Хэплъхьэни хэб-
дзыни щымыIэу пэжщ ар, абы къиIуатэ 
гупсысэр. Урысейм и щIэныгъэлIхэм 
Мухьэмэд и лэжьыгъэхэм пщIэшхуэ 
къыхуащIащ. Апхуэдэу, абы къыхуа-
гъэфэщащ «УФ-м егъэджэныгъэмкIэ 
щIыхь зиIэ и лэжьакIуэ» цIэ лъапIэр.

ЩIэныгъэм зыгуэр щIэуэ хэплъ-
хьэныр, къэпхутэныр гъуэгу дэгъэзеи-
гъуэм урикIуэным ещхьмэ, Мухьэмэд а 
гъуэгум ирикIуэ зэпытщ. ЩIэныгъэлI 
гумызагъэ Щауэ Мухьэмэд иджыри и 
къару илъыгъуэщ. Дохъуэхъу нобэ 
 хуэ дэу жыджэру, узыншэу дяпэкIи 
илъэс куэдкIэ цIыхухэм яхуэлэжьэну.

КЪАРЭНАШЭ  Топаш.

Химие  щIэныгъэхэм  я  доктор,
профессор  Шурдым  Гъэзалий

сытригъэгушхуащ къызагъэза дзыхьыр 
згъэ пэжыну», - игу къигъэкIыжырт Гъэзалий.

Iуэху еплъыкIэ гъэщIэгъуэнхэр и лэжьы-
гъэм и лъабжьэу егъэджэныгъэ-щIэныгъэ 
IэнатIэм щыхузэфIэкIар мащIэтэкъым Гъэ-
залий.

«Си гугъэмкIэ, нэхъапэм щIалэгъуалэр 
щIэныгъэм нэхъ хуэнэхъуеиншэу щытащ. 
Иужьрей зэманым еджапIэ нэхъыщхьэ 
къэзыуххэр нэхъыбэ хъуами, гурэ псэкIэ 
щIэныгъэм къыхыхьэхэм я бжыгъэр куэд 
 хъуркъым. Иджырей гъащIэм щIэныгъэн-
шэу ухэтыфыну щыткъым. УкъызыхэкIа 
лъэпкъым сэбэпынагъ къыхуэпхьу упсэумэ, 
аращ тэмэмыр. КъищынэмыщIауэ, цIыхур 
сыт и лъэныкъуэкIи къабзэу, пэжагъ ин 
хэлъу щытын хуейщ. Ар къызэхъулIахэм 
 сащыщу къызолъытэ. А псом къадэкIуэу, 
укъызы хэкIа лъэпкъыр фIыуэ плъагъуу, ар 
ипэкIэ кIуэтэным уи лэжьыгъэри щIэны-
гъэри хуэунэтIауэ упсэуныр нэхъыщхьэщ. 
Лъэп къым хуэпщIэращ мыхьэнэ зиIэр, - 
жиIэрт щIэныгъэлI Iэзэ, егъэджакIуэ 
хьэлэмэт Шурдым Гъэзалий. 

ЩОДЖЭН  Iэминэ.

Хэкупсэ  нэст

Адэмрэ  пхъумрэ  я  зэфIэкI

 сигу илъат дохутыру седжэну, ауэ нэ-
гъуэщIщ IэщIагъэ схуэхъуар, - игу 
къе гъэкIыж Хъусен. 

 ПсэухукIэ и Iэзагъым хигъахъуэу 
ихьащ Хъанджэрий. Ар зэрыIэзэ Iэма-
лым нэхъыщхьэу хэлъыр сыт жыпIэмэ, 
къупщхьэ къутар е щэщар зэхуэпхьэсы-
жу и пIэ ибгъэувэжа нэужь, зэпыудыпIэр 
мыхъейуэ, ауэ езы лъакъуэр е Iэр зе-
кIуэу щыгъэтынрат. Зи гугъу тщIы IэщIа-
гъэм мылъку къыхихыну щыгугъыу 
 Хъанджэрий зэи псэуакъым. Ар лэ жьа-
кIуэшхуэт, псэуныгъэкIэ, унэ-лъапсэ зе-
хьэнкIэ куэд къылъэщIэмыхьэу. 

«Псыпэр зэрыкIуэм псыкIэр ирожэ», - 
жыхуаIэращи, щIэныгъэм хуэпабгъэ 
Сэбаншы Жанеттэ Хъусен и пхъум адэр 
зыщIэхъуэпса дохутыр IэщIагъэр зри-
гъэгъуэтащ. КъБКъУ-р 1996 гъэм фIы 

дыдэу къиуха нэужь, медицинэ 
колледжым илъэс зыбжанэкIэ щригъэ-
джащ. Зи щIэныгъэм зэпымыууэ хэзы-
гъахъуэ цIыхубз гумызагъэм уз зэры-
цIалэхэм еIэзэнымкIэ и къэхутэны-
гъэхэр къыщигъэлъэгъуащ кандидат, 
доктор диссертацэхэм. Жанеттэ егъэ-
джэныгъэ IэнатIэм жыджэру бгъэдэтщ, 
«Лечебное дело», «Стоматологие» къу-
дамэхэм я студентхэм фтизиопульмо-
нологиемкIэ щIэныгъэ ярет. 

ГъащIэм и гъуэгу пэжым зи щIэблэр 
тезышэ Сэбаншы Хъусенрэ мылъкуу 
щыIэм нэхърэ нэхъ лъапIэ узыншагъэм 
и Iэмалхэм и щэхухэр щIэблэм ябгъэ-
дэзылъхьэ Жанеттэрэ я гъащIэ гъуэгуа-
нэр кIыхь хъуну ди гуапэщ. 

ЩОДЖЭН  Iэминэ.

ЩIэныгъэр
зыгъэнэхъапэ

Щауэ Мухьэмэд

гъэм зэрыбгъэдэтымкIи, и дуней   
тетыкIэкIи, дэбгъуэн щымыIэу, нэ-
гъэсауэ адыгэлIщ, цIыху псэ къаб-
зэщ, ныбжьэгъу пэжщ. ЦIыхум и 
хьэл-щэным мыхъумыщIагъэ гуэр 
хэлъмэ, зы зэман къызэпхыIукIы-
нущ. Iэбубэчыр зэрысцIыху зэман 
кIы хьым зытетым темыкIыу ап-
хуэдэщ. Хьэрэмагъ, гъэпцIагъэ зигу 
къэмыкIщ, - жеIэ щIэныгъэлI, Iэбу-
бэчыр зэман куэд хъуауэ и ныб-
жьэгъу Хъурей Арсен. 

И къарурэ зэфIэкIрэ емыблэжу 
илъэс куэд лъандэрэ егъэджэны-
гъэ-гъэсэныгъэ, щIэныгъэ-къэху тэ-
ныгъэ IэнатIэхэр езыхьэкI Щауэр 
мызэ-мытIэу ягъэпэжащ дамыгъэ 
лъапIэхэмкIэ, щытхъу, фIыщIэ 
тхылъ хэмкIэ.

- Си хьэлым зыдэзгъуэу зыгуэр 
схэлъщ - зыгъэпсэхукIэ сщIэркъым, 
- жеIэ Iэбубэчыр. 

Насыпыр зыхилъагъуэр сэбэпы-
нагъ зыпылъ IэнатIэм и къару емы б-
лэжу пэрытынырщ.

КЪАРЭНАШЭ Мадинэ.

ЗыгъэпсэхукIэ
зымыщIэ

шиф Зеикъуэ адыгэ жылэжьым 
къыщалъхуащ, еджапIэр къиу-
ха нэужь, Къэбэрдей-Балъкъэр 
къэрал университетым щIэ-
тIысхьэри, тхыдэ-филологие 
фа культетым щеджащ. ЩIэны-
гъэм хуэнэхъуеиншэ щIалэр 
 хуейтэкъым зыIэригъэхьа ехъу-
лIэныгъэмкIэ къэувыIэну. Абы 
ипкъ иткIэ, Москва къэрал уни-
верситетым и аспирантурэм 
щIэтIысхьэри, кандидат лэжьы-
гъэри абы щыпхигъэкIащ. 

Кашиф лэжьэн щыщIидзащ 
Къэбэрдей-Балъкъэрым Гума-
нитар къэхутэныгъэхэмкIэ и 
щIэ ныгъэ институтым. ИужькIэ 
КъБКъУ-м Бэрбэч ХьэтIутIэ 
къыщызэIуихауэ щыта, КъБР-м 
ис лъэпкъхэм я тхыдэмрэ этног-
рафиемкIэ кафедрэм щылэ-
жьащ, 1995 - 2015 гъэхэм а ка-
федрэм и унафэщIт. 

И щIалэгъуэм дихьэхыу зыпэ-
рыхьа IэнатIэм Iуэху хъар зы-
нэхэр щызригъэхъулIащ Унэ-

жым, абы къыдэкIуэуи щIэ-
ныгъэ лэжьыгъэ купщIафIэхэр, 
тхылъхэр и Iэдакъэ къыщIэкIащ, 

зэпымыууэ студентхэм ядо-
лажьэ. А къалэнитIыр зэдэпхьы-
ну гугъу пэтми, ахэр зэпэщIэпх 
мыхъуну къызэрилъытэм къы-
хэкIыу, щIэныгъэлIым и пщэ-
рылъхэр гъэзэщIэныр къехьэ-
лъэкIыркъым. 

- Студентхэм уащыхэтым деж, 
къару нэрымылъагъу гуэрым 
узэщIеIэтэ икIи щIэ гуэрхэр 
къэхутэныр Iэмал имыIэу къып-
хуегъэув, - жеIэ профессорым. - 
Тхыдэм хэт сыт хуэдэ къэхъукъа-
щIэри пэжу, IупщIу, зэпкъры-
хауэ ныбжьыщIэхэм я пащхьэ 
иплъхьэн хуейщ. Абы папщIэ еш 
умыщIэу, зэпымыууэ улэжьэныр 
Iэмал зимыIэщ. А Iуэхум узэры-
пэлъэщын къару къыпхалъхьэ 
езы студентхэми, нэгъуэщIу жы-
пIэмэ, абыхэм ептым хуэдиз 
дыдэ къуатыж. 

Ауэ щыхъукIи, Кашиф арэзы 
хъуркъым студентым тхылъым 
къриха жэуап гъущэмкIэ. Ар 
нэхъ куууэ гупсысэу, зэджам и 

лъабжьэр къыщежьэр зри-
гъэщIэну и нэр къыхуикIыу ире-
гъасэ, зэпкърих Iуэхум и лъаб-
жьэр къиулъэпхъэщурэ езыр-
езыру иджыныр нэхъ фIэкъа-
былщ. 

Унэжыр жылагъуэ лэжьакIуэ 
цIэрыIуэщ. Ар 90 гъэхэм Къэбэр-
дей Адыгэ Хасэм и тхьэмадэу 
щытащ, ДАХ-м и ГъэзэщIакIуэ 
гупым илъэсищкIэ хэтащ (2012 - 
2015 гъгъ.).

Къыхэгъэщыпхъэщ Унэжым 
гугъуехьхэр къызэринэкIыным-
кIэ, насыпыфIэу псэунымкIэ и 
унагъуэр и щIэгъэкъуэну къызэ-
ре кIуэкIар. И щхьэгъусэ Маритэ 
КъБКъУ-м щолажьэ, хъыджэб-
зитI яIэщи, тIуми щIэныгъэ нэ-
хъыщхьэ тIурытI яIэщ. Мадинэ 
юристу мэлажьэ, Оксанэ эконо-
мистщ, ахэр унагъуэ хъужащ. 

Кашиф зэрыщIэныгъэлIым, 
зэрыегъэджакIуэм, зэ ры про-
фес  сорым къыдэкIуэу икIи дадэ 
гумащIэщ. Абы и пхъурылъху-
хэрщ иджыпсту и дунейр зы-
гъэщIэращIэр, и гъащIэр зы-
гъэIэфIыр.

НЭЩIЭПЫДЖЭ Замирэ.

Куэдым  хунэс  Унэж  Кашиф

Физико-математикэ 
щIэныгъэхэм

я доктор
Къэрмокъуэ Ахьмэд

Экономикэ 
щIэныгъэхэм

я доктор
Щоджэн БетIал

Мэкъумэш 
щIэныгъэхэм я доктор 

Унэж Хьэсэн

Экономикэ 
щIэныгъэхэм я доктор 

Къарэнашэ Анзор

Психологие
щIэны гъэхэм я доктор
Бгъэжьнокъуэ Иринэ

Тхыдэ щIэныгъэхэм
я доктор

Бгъэжьнокъуэ Барэсбий

Физико-математикэ щIэныгъэхэм 
я доктор Нэхущ  Iэдэм

Физико-математикэ щIэныгъэхэм
я доктор  Дыкъынэ  Хьэсэнбий

Экономикэ
щIэны гъэхэм я доктор

Дыкъынэ Анзор

Филологие щIэныгъэхэм я 
доктор  ГъукIэлI ФатIимэ

КъБР-р  илъэси  100  ирокъу

Зеикъуэ къуажэм щыщ щIэныгъэхэм я докторхэр

Физико-математикэ 
щIэныгъэхэм я доктор

Ашэбокъуэ Борис

Зеикъуэ  къуажэм
и  гербыр

Медицинэм и доктор 
Дыкъынэ Залым

Химие щIэны гъэхэм
я доктор

Шурдым Барэсбий

Физико-математикэ 
щIэны гъэхэм я доктор

Нэхущ Викторие
Философие щIэны гъэхэм 
я доктор Къумыкъу Iэуес

Экономикэм и доктор
ГъукIэлI Сакинэ

(Германие)

Шхыныгъуэ

Мы къыдэкIыгъуэм елэжьахэщ: жэуап 
зыхь  сек ретарым и къуэдзэ Джатокъуэ 
Марьянэ, ре дак тору ЖьэкIэмыхъу 
 Маринэ, корректорхэу  Щоджэн Иннэ  (1, 2, 
3-нэ нап.), Що джэн  Заирэ (4, 5, 6-нэ нап.). 
КомпьютеркIэ газе тым и теп лъэр ящIащ 
Ныр Саидэ, Щомахуэ  Ма риан нэ, сурэт-
хэм елэ жьар  Бицу Жаннэщ.

Хамэм ухуэмыубэ, быным ухуэмыдзыхэ. 
ХьэщIэр бысымым и гъэрщ. 
ХьэщIэр жэщищ исмэ, быным ящыщ мэхъуж. 
Бажэм дыгъужьибл къегъапцIэ. 
Бжьэм фо здэщыIэр ещIэ.
Былымыр жьы зэрыхъур и фэщ. 
Гуэным имылъмэ, Iэнэми телъкъым.
Жылэм дэлъмэ, уиIэщ. 
ЖысIэр щIэ, сщIэм уемыплъ. 
ГуэшакIуэ Iыхьэншэщ. 
Губзыгъэм и гуIэгъуэр делэм и гуфIэгъуэщ. 
Къуажэ зиIэ нэф нэхърэ - гухъу зыщIыф Iэшэ. 
Гугъуехь зымылъэгъуам гъуэгуанэ хуэшэчыркъым. 
Емынэм къелар хъумбылейм ехьыж. 
Зыщэм и напэр къэзыщэхум и уасэщ. 
ЕсыкIэ умыщIэмэ, IупщIа псыми уитхьэлэжынщ. 
КъуэщIий мафIэми шэ къегъэпщт. 
ЗыщIэм жиIэркъым, жызыIэм ищIэркъым.

Адыгэ хъуэхъу-сэламхэр зыбжанэу зэтегъэпщIы-
кIащ. Хъуэхъу-сэламыр цlыхур зэлэжьу зыпэрыт Iэна-
тIэм теухуащ. Сэлам хъуэхъур зытыр бгъэдыхьарщ,          
къеIызыхыy жэуапыр зытыжыр лэжьыгъэ зыщIэу Iэ-
натIэм пэрытырщ. Абы къыхэкlыу адыгэм лэжьыгъэ 
бжыгъэм тещIыхьа тыкIэ зэхуэмыдэхэри иlащ.

Зыбгъэдыхьар вэуэ ирихьэлlамэ:
- Бов апщий! - жреIэ. 
Абы къикIыр - «увэм къытекlэр бэв Тхьэм ищI!» - жы-

хуиlэщ.
- Бэв хъун Тхьэм къуит, фIыкlэ пшхыжыну! - къыжре-

lэж.
Зыбгъэдыхьар мэкъу еуэу, гуэдз е мэш къихыу, нар-

тыху къыдичу ирихьэлlамэ:
- Шхуошх апщий! - жреlэ.
Абы къикIыр - «еншэу ушх!» - жиIэу аращ.
- Еншэу пшхын Тхьэм къуит! - къыжреIэж.
Зыгуэр  къищэхуу ирихьэлlамэ:
- Хъер пхухъу, е угъурлы тхьэм пхуищI! - жреlэ.
- Хъер хъун Тхьэм къуит! - къыжреlэж.
Зэхъуэхъуар нэхъыжьмэ, «жьыщхьэ махуэ ухъу!»- 

жеIэри дыщlегъу.
Е ехъуэхъур нэхъыщIэмэ:
- Насыпыфlэ ухъу! - жеlэри дыщlегъу. 
Зыгуэр ищэу ирихьэлlамэ:
- Уасафlэ тхьэм пхуищl! - жреlэ. Ари ехъуэхъуам и 

ныбжь елъытакlэ къохъуэхъуж.
Зыбгъэдыхьар Iэщыхъуэу е Iэщ щаlыгъ уэтэру щыт-

мэ:
- Бохъу апщий! - жреlэ. 
Абы къикlыр - «уи Iэщыр Тхьэм пхуигъэбагъуэ, куэд 

Тхьэм пхуищI», - жыхуиlэщ. 
- Куэд хъун Тхьэм къуит! - къыжреlэж. 
Зыбгъэдыхьар Iуэуэ хьэмым тетмэ:
- Хьэмбов апщий! - жеlэ.
- Бэв хъун Тхьэм къуит! - къыжреlэж.
Iэщ гуэр иукlыу е зэlихыу ирихьэлIэмэ:
- ФIыкlэ фышх е фIыкlэ Тхьэм фигъэшх! - жреlэ.
- ФIыкlэ пшхын Тхьэм къуит! Еблагъэ, ди ныш 

хьэзырщ! - къыжреlэж. 

ДжэдыкIэ ивыкIар псынщIэу псы щIыIэм хэплъ-
хьэмэ, и фэр текIыгъуафIэ мэхъу.

Тхьэв япщам и щхьэм Iэмал имыIэу хьэжыгъэ 
 траудэ е щэкI трапхъуэ. Апхуэдэу умыщIмэ, тхьэвыр 
къэтэджыгъуей мэхъу, и щхьэри тогъукI.

Пщагъэр псы хуабэпцIкIэ зэIах, хуабагъыр градус 
27 - 32-рэ хъууэ. Псы щIыIэкIэ пщагъэр ягъэткIумэ, 
тхьэвыр тэджыгъуей мэхъу, псывэIуэ ящIмэ - пща-
гъэр хэкIуэдэнущ.

Гъуаплъэ хьэкъущыкъукIэ тхъур зэрахьэркъым, 
абы щIэх щызэIохьэри.

Хьэжыгъэр (нартыху хьэжыгъэри, гуэдз хьэжы-
гъэри, нэгъуэщIри) шхыныгъуэ къыхащIыкIын и пэ 
къихуэу Iэмал имыIэу кхъузанэкIэ яухуэнщI, жьы 
щIихун щхьэкIэ.

ГъэшхэкIхэр нэхъ куэдрэ зэIыхьэркъым зэрыт 
 хьэкъущыкъур бинткIэ щхьэщыпхыкIауэ щIыIэпIэ 
бгъэувмэ.

Къэбыр щагъавэкIэ псы куэд щIакIэмэ цIынэ 
 мэхъу, и IэфIри щIех.

КЪУБАТИЙ  Борис.

ШабзитI
Шабзэр игъэIэрыхуэфу 

зы зыгъасэ щIалэ цIыкIум 
шабзитI къищтэри, лэжьы-
гъэм пэрыуващ. АрщхьэкIэ, 
и гъэсакIуэм зы шабзэр 
къыIихри, лъэныкъуэкIэ Iуи-
хащ. 

- ЕтIуанэ шабзэр щхьэ 
къысIыпха? - щIоупщIэ щIа-
лэ цIыкIур. 

- Сэ къыпIысхар етIуанэра-
къым, атIэ япэ шабзэрщ. 
Сыту жыпIэмэ, япэ шабзэр 
тIум щыгъуэми пхутегъэхуэ-
нутэкъым. 

- Сыт щхьэкIэ?
- Иджыри зы Iэмал узэ-

риIэм ущыгугъыурэ, япэр 
къыпхуэгъэсэбэпыну тэ-
къым. 

Жэуап
ГъуэгурыкIуэр мэлыхъуэм 

еупщIащ:
- Нобэ махуэм и щытыкIэ-

нур сыт хуэдэу пIэрэ?
- Сэ сфIэфIым хуэдэнущ! - 

жи Iащ мэлыхъуэм.
- Дэнэ щыпщIэрэ ар пфIэ-

фIынрэ пфIэмы фIынрэ?
- Уигу ирихь псори гъа-

щIэм зэуэ къузэримытыр 
къызгурыIуа нэужь, сиIэм 
арэ зы сытехъуэу зезгъэсащ. 
Сэ шэч къытесхьэркъым, ду-
нейм нобэ сыт хуэдэу зы зэ-
рихъуэкIми, ар сигу зэ ры-
дыхьэнум!

Батрэз яукIын мурад ящIащ и жагъуэгъухэм. ЯукIын 
му рад ящIа щхьэкIэ, лIыгъэшыгъэкIэ пэлъэщынутэ-
къым, хутыкъуауэ къапэщIэхуэртэкъым.

НэжьгъущIыдзэм ечэнджэщащ:
- Батрэз и укIыкIэ хъунур къыджеIэ, - жари.
Батрэз зекIуэ ежьауэ къэтти, нэжьгъущIыдзэм 

 къажриIащ:
- И анэм деж фыкIуи, Батрэз къаукIауэ жефIэ.
Батрэз и анэм щхьэкIуэ хуагъэкIуащ:
- Уи къуэр щыIэжкъым, къаукIащ, - жари.
- КъаукIакъым, - къажриIащ Батрэз и анэм. - Си 

 пащхьэ ирамыукIыхьмэ, си къуэм шэ хэзэгъэнукъым.
- Дыщыуащ, уи къуэра хъункъым зекIуэм къы щаукIар, 

- жари щхьэкIуэр дэкIыжащ.
Батрэз и жагъуэгъухэр зэщэр арати, и укIыкIэ хъунур 

зрагъэщIащ.
ЗекIуэ къикIыжри, Батрэз и унэ ихьэжащ, пхъэ 

 гъуэлъыпIэм игъуалъхьэри зиукъуэдиящ. Батрэз 
 щы жейкIэ и зы нэр къаплъэ хабзэти, шабзэ къищтэри и 
анэр щхьэщытIысхьащ:

- Уи нэр изощI, уи нитIри зэтепIи, жей, - жери.
И нитIри зэтрипIэри Батрэз Iурихащ.
Батрэз жейм хилъэфа нэужь, и жагъуэгъухэр унэм 

къыщIыхьэри, я бийр кIапсэлэрыгъукIэ пхъэ гъуэлъы-
пIэм  ирапхащ, езыхэр унэм икIыжри, пщIантIэм кIий-
гуо макъ къыщаIэтащ. КIий-гуо макъым къызэщи-
гъэури, Батрэз къыщылъэтащ, пхъэ гъуэлъыпIэр и 
щIыб зэрипхауэ. Бжэблып-къыр хиудри, Батрэз унэм 
къыщIэжащ, и анэри бжэщ хьэIум къытеуващ - къэ-
хъуар ищIакъым. И анэр бжэщ хьэIум къыщытеувэм, 
Бат рэз шабзэшэр тракIутащ. Абдеж къыщаукIащ 
Батрэз. И анэр бжэщхьэIум къы  темыхьатэмэ, Батрэз 
шэ хэзэгъэнутэкъым.

Махъсымэ, мэрэмэжьей ящIу къэна кIэ-
рыхубжьэрыхухэри адыгэм къигъэсэбэпу 
щытащ: къапщтэмэ, ахэр я напэм щахуэр-
ти кIэрагъэлът, дахэ ещI, нэкIу къилъэлъ-
сытхэр егъэкIуэд жаIэрт. Абы нэмыщI псы 
хуабэкIэ зэIыпхыу зрибгъэпскIынуи сэбэ-
пышхуэщ. 

*   *   *
Дэ купщIэ гъэлыгъуа пшхымэ, уи кIэтIий-

хэр егъэкъабзэ. 
*   *   *

Нэмэзлыкъ ящIыр бжэныфэщ е адыгэ 

Пасэрей алыдж тхыдэтх Геродот (ди 
эрэм и пэкIэ 490 - 425 гъэхэм) зэритхы-
жамкIэ, пасэрей Иллирим (Балканхэм 
щыIа къэралыгъуэщ) хабзэ гъэщIэгъуэн 
ще кIуэ кIырт.  Зи  дэкIуэгъуэ  хъуа хъы-
джэбз хэр ящэхурт. Абдежым уасэр къы-
щежьауэ  хуагъэфащэ.

*   *   *
Дыгъэм и радиусыр ЩIым ейм нэхърэ 

хуэди 109-кIэ, и щхьэфэр ЩIым нэхърэ 
хуэдэ 1.300.000-кIэ, и хьэлъагъыр - хуэдэ 
мин 330-кIэ нэхъ инщ. Дыгъэм и хьэлъа-
гъыр абы и хъуреягъыр къэзылъэтыхь 
планети 9-м я хьэлъагъым нэхърэ хуэдэ 
750-кIэ нэхъыбэщ. Ар нэхъ тэмэму къыб-
гурыIуэн щхьэкIэ, мыпхуэдэ щапхъи 
къэпхь хъунущ. Зы хъарбызышхуэрэ хугу 
хьэдзэ цIыкIурэ зэбгъэдэплъхьэмэ, сыт 
хуэдэу зэхуэхъурэ? Апхуэдэщ Дыгъэмрэ 
ЩIымрэ.

*   *   *
Япэ спутникыр СССР-м 1957 гъэм жэпуэ-

ЕкIуэкIыу: 1. Щхьэгъусэм и къуэш. 3. Куэдым шэч 
къытрахьэ, ауэ цIыху цIыкIур а псэущхьэм къыте-
хъукIауэ къалъытэ. 6. ЦIыху мелуан 200-м щIигъу 
щыпсэу  муслъымэн къэрал. 8. ЛIы ефам и … макъым 
щхьэ гъусэр нэху щыху игъэжеякъым. 9. Уеплъмэ - …, 
уеджэмэ - дэгу. 10. ЗыкъызыфIэщIыжа цIыху е зи 
 дахагъэр зи  напщIэм телъ хъыджэбз. 13. ГъущIыпэ … 
мэхъуапсэ. 14. Инджылызым я лIыщхьэ Джонсон … 17. 
Мэжджыт кIуэцIым хэт уаз тыпIэ. 18. Пасэрей адыгэ 
хъыбарегъащIэ. 19. ЩIымахуэм щыгъыным хищIэ 
хьэпIацIэ къэ зылъэтыхь. 20. Къэбэрдей-Балъкъэрым 
и цIыхубэ тха кIуэ Елгъэр Кашиф и къуажэ. 23. КIыщо-
къуэ   Алим иужьу итха роман. 24. «ЩIыхь» орденым и 
нагъыщищри зыхуагъэфэща зауэлI хахуэ Мусэ … 28. 
Iэпкълъэпкъ зэрытыпIэхэр зэрызыгъэIыгъ, 
 къупщхьэмрэ лымрэ зэпызыщIэ. 30. Пхъэ кIапэ. 31. 
Таурыхъхэм зэрыхэтымкIэ, псэущхьэ хьилэшы. 32. 
 ХъумпIэцIэджым и … дамэ къытокIэ. 33. Шы кIэпшы-
нэ, пхъэпшынэ къызыхащIыкI, бжьэхэм фо къызыпах, 
баринэ дахэу гъагъэ жыг. 34. Къру лъэпкъым щыщ 
губгъуэ джэдкъаз пIащэ. 

Къехыу: 1. Бэлагъ теплъэ иIэу пхъэм къыхабзыкI 
бжэмышх цIыкIу. 2. Зауэм щытекIуа лъэныкъуэм (хагъэ-
щIам ейуэ) къыIэщIыхьэ хъугъуэфIыгъуэхэр, мылъкур, 
Iэщэ-фащэхэр. 4. Дунейпсо … зэхьэзэхуэхэр мы гъэм 
Японием щекIуэкIынущ. 5. Дыщэм нэхърэ куэдкIэ нэхъ 
лъапIэ гъущIхэкI. 7. Псы Iуфэ мывалъэ-пшахъуалъэ. 11. 
IэмыкIуэлъэмыкIуэ. 12. Адыгэ театрым и джэгуакIуэ 
Iэзэу щыта, РСФСР-м щIыхь зиIэ и артист. 13. Шы 
 тхъуэплъ, и кIэмрэ и сокумрэ фIыцIэу. 15. Абхъаз 
респуб ликэм зыхъумэжыныгъэмкIэ и министру щыта 
адыгэ  генерал. 16. Зэгъунэгъуу щыс унагъуэхэр. 21. 
ХадэхэкI трисэну унагъуэм игъэщэба щIы Iыхьэ. 22. 
Мылъку зи куэд цIыху. 25. Унагъуэм игъэкI чыцэм 
къыпыкIэ пхъэщхьэмыщхьэ - хъуа нэужь пшэплъыфэ 
мащIэ къы щIэлъадэу. 26. Нарт Щэуей и адэр. 27. Пкъо-
хэмкIэ лъагэу Iэта мэкъумылэ гъэтIылъыпIэ. 29. 
Члисэхэм фIэлъ уэзджынэшхуэ. 31. Узижагъуэм и нэм 
… ущIоуэ. 

Чэнджэщхэр

Гъуаплъэ хьэкъущыкъукIэ
тхъу зэрахьэркъым

Псалъэ  шэрыуэхэр 

ГуэшакIуэ  Iыхьэншэщ

ДзасэкIэ гъэжьа мэлыл 
Мэлылыр яупщIатэ г 30-35-рэ я хьэлъагъыурэ, псы 

щIыIэкIэ ятхьэщI, дзэху тепщэчым иралъхьэ, яшыу, 
шыбжий хаудэ, бжьын ущэба халъхьэри, фIыуэ зэIащIэ. 
Абы, зэIащIэурэ, къундэпсо щIыIэ щIакIэ, и щхьэр тра-
пIэжри, щIыIапIэ ягъэуври, нэху кърагъэкI. А зэманым 
лыр зэ-тIэу зэIащIэ. Лыр ягъэжьэн и пэ къихуэу, къун-
дэпсо щIагъэж, лыр Iэнэ гъущэм е пхъэбгъум тракIутэ-
ри, лым кIэрыпщIахэр къыкIэрах икIи лыр ягъэжэпхъ. 
Лы тыкъыр жэпхъахэр дзасэм фIалъхьэри, хьэзыр  хъуху 
мафIэ дэпкIэ ягъажьэ. Лы жьар тхъуэплъ дахэу, мэ 
 гуакIуи къыхихыу щытын хуейщ. Пщтыру Iэнэм трагъэу-
вэ. Дашх щIакхъуэ, чыржын, хьэлIамэ.

Халъхьэхэр (цIыхуиплI Iыхьэ):
Мэлыл лыпцIэу - г 1200-рэ
Къундэпсоуэ - г 2000 
Бжьыныщхьэ ущэбауэ - г 100
Шыгъуу, шыбжийуэ - узыхуейм хуэдиз.

 «Адыгэ шхынхэр» тхылъым къитхыжащ.

Хабзэм  щыщщ  

Хъуэхъу-сэламхэр

Батрэз зэраукIар

Фэ  фщIэрэ? 

Дэ  купщIэ  гъэлыгъуар  сэбэпщ
мэл цы пхъашэрщ. 

*   *   *
Бысымхъуэж зыщIым чыцI ажэ хуаукIыу 

щытащ. Бысымыр щыпхъуэжакIэ, аращ 
пхуэфащэр жаIэрти абыкIэ ягъэпудырт. 

*   *   *
Адыгэм пIэтIрэжан игъэкIыу щытакъым. 

Ар ишхмэ, цIыхум и Iэпкълъэпкъым шыгъу 
дещIэ жаIэрт. 

*   *   *
Адыгэ тхьэлъэIум япэ дыдэу Iэнэм тралъ-

хьэ хьэлыуэ, хъыршын, хьэлывэ.

ГъэщIэгъуэнщ 
гъуэм и 4-м иутIыпщащ. Спутник IэрыщI 
нэхъыбэ дыдэ щаутIыпщар «Плесецк» 
космодромырщ - спутник 1.452-рэ. ЕтIу-
анэ увыпIэр абыкIэ зыIыгъыр Байконурщ - 
1.031-рэ, ещанэр - Канавералщ (США) - 
590-рэ.

*   *   *
Тхьэгурымагъуэ Уэллс къигупсыса и ро-

манхэм къыщигъэлъэгъуат: 1889 гъэм 
Iэщэ папщIэу лазер къызэрагупсысынур, 
1899 гъэм видеомагнитофон зэрызэпкъ-
ралъхьэнур, 1901 гъэм автомобилхэр  
уэрамхэм дэмыхуэж зэрыхъунур, 1903 
гъэм зауэхэм танкхэр куэду къыщагъэ-
сэбэпу зэрыхуежьэнур, 1914 гъэм атомнэ 
Iэщэ шынагъуэр къызэрагупсысынур. 

*   *   *
Сату нэхъыбэ зыщI къэралхэм япэ итщ 

США-р. Абы зы илъэсым къриубыдэу нэ-
гъуэщI къэралхэм доллар мелард 688,7-
рэ и уасэ сату ядещI. Ар дунейпсо сатум и 
процент 12,6-рэ мэхъу. ЕтIуанэ увыпIэм 
щытщ Германиер - доллар мелард 511,7-рэ 
(9,4%). Абыхэм якIэлъокIуэ Франджыр - 
мелард 489-рэ, Япониер - мелард 421-рэ, 
Инджылызыр - мелард 282-рэ. Урысей Фе-
дерацэм и сатур доллар мелард 66-м 
зэрыщхьэдэх щыIэкъым. Дунейм сату 
щыщIэнымкIэ дяпэ къэрал 19 итщ.

Мэлыжьыхьым и 17-м ди газетым 
тета псалъэзэблэдзым и жэуапхэр: 

ЕкIуэкIыу: 4. ЛъэгущIэуэ. 5. Пшэр. 6. Гущэ. 7. Уэшх. 
11. Къамэ. 12. Азэн. 17. Лэгъуп. 19. Лашын. 20. Шатэ. 
22. Гъунэгъу. 24. Конев. 26. Къэхъун. 28. Жьгъей. 29. 
Инат. 32. Гунэдж. 34. Кхъуей. 35. Тхьэв. 36. Тхьэкъуа-
хъуэ. 

Къехыу: 1. Плъыр. 2. ПщIащэ. 3. Джэду. 5. Пыл. 8. 
Хей. 9. Iумыл. 10. Къузгъун. 11. Къэп. 13. Ныш. 14. Бла-
гъуэ. 15. Пшынэ. 16. Лэгъунэ. 18. Гъудэ. 21. Афэ. 23. 
 Гъуэжь. 24. Киев. 25. Вынэ. 26. Къат. 27. Щыгу. 30. 
Хыв. 31. Зеикъуэ. 33. Джатэ. 35. Тхьэм.    

Уасэр къыщежьар
Iущыгъэ

Сэ сыт
си лажьэ?

ЩIалэр и гъунэгъум я 
дежкIэ екIуэкIати, ири-
хьэлIащ: лIыр пшынэ еуэу 
щысщ, цIыхубзым пхъэ 
 екъутэ.

- А зи унагъуэрэ, уи фы-
зым пхъэ икъутэу уэ пшы-          
нэ уеуэу щхьэ ущыс?

- Ар пшынэ емыуэфмэ                
сэ сыт си лажьэ, - жиIащ               
лIым. 

ГушыIэ

IуэрыIуатэм  щыщщ  

1 2 3 4 5

6 7

8 9 10

11 12

13 14 15

16

17

18 19

20 21 22

23 24

25 26 27

28 29 30 31

32

33 34

Зыгъэхьэзырар
НЭЩIЭПЫДЖЭ  Замирэщ

Ди  сурэт  гъэтIылъыгъэхэр Тыркум, Сирием, Иорданием къикIа хьэщIэ гупым 
 Налшык зыщаплъыхь. СэмэгумкIэ къыщыщIэдзауэ: 
Исмелыкъуэ Оздемыр, ЛIыбзу Даут, Хъуажь Му хьэмэд-
Хъер, Бидэнокъуэ Нихьэт, бысым щIалэ  Хьэ фIыцIэ 
Мухьэмэд, Тхьэбысым Сэмихь, Хъуажь Фахъри, 
МэшхуэфI Нэждэт.

 
Сурэтыр  Шпанагель Эткар трихащ.

1978 гъэ, шыщхьэуIум и 29


